
Tram.: 200-00002/12
Acord de la Mesa del Parlament pel qual s’aprova la versió en occità (aranès) de la Llei 2/2020, del 5 de març, de la vitivinicultura
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 28 de maig de 2024 ha aprovat la versió en occità, en varietat aranesa, de la Llei 2/2020, del 5 de març, de la vitivinicultura, aprovada pel Ple del Parlament en la sessió tinguda el dia 11 de febrer de 2020 i publicada en el Butlletí Oficial del Parlament de Catalunya número 556, del 28 de febrer de 2020, i en el Diari Oficial de la Generalitat de Catalunya número 8080, del 9 de març de 2020, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 28 de maig de 2024
[bookmark: _GoBack]El secretari segon	La presidenta
Ferran Pedret i Santos	Anna Erra i Solà


Lei 2/2020, deth 5 de març, dera vitivinicultura
Preambul
Eth sector dera vinha e eth vin a ua importància principau en Catalonha, tant ena produccion de radim coma ena elaboracion de vin, e ei un des motors dera economia catalana.
Istoricament, Catalonha a estat de hè sègles un país damb tradicion de coitiu dera vinha e d’elaboracion de vin. Aguest coitiu siguec introdusit pes grècs en airau der Empordan e ena epòca romana se comencèc a desvolopar un comèrç deth vin, principaument en airau de Tarraco e ath nòrd de Barcino.
A compdar deth sègle xviii se comencèc a exportar vin, hèt qu'estimulèc eth coitiu de vinha enes comarques litoraus e prelitoraus. Entà darrèrs deth sègle xix, totun, a causa dera plaga dera filloxèra, se destruïc tota era vinha de Catalonha, causa qu'obliguèc a ua replantacion damb pès americani, que comportèc ua distribucion desparièra dera superfícia plantada. Se perderen ectares, principaument enes comarques de Lhèida e Tarragona, en tot qu'aumentèren en bères ues des de Barcelona e Girona.
En aguesta epòca, coïncidís era replantacion de varietats blanques damb eth desvolopament dera elaboracion deth vin escumós, qu'adòpte eth metòde champenoise, eth quau dèc lòc ath cava.
Ath principi deth sègle xx sorgissen es prumères cooperatives vinicòles, coma formula d’agrupament des viticultors entara vinificacion e comercializacion dera sua produccion.
Era poissança deth sector se tronquèc damb era Guèrra Civila. A compdar deth decènni des seishanta, eth sector reneishec, damb era entrada de naues varietats de radim e naui metòdes vinicòles. S’i incorporèren era tecnologia e, posteriorament, era enologia.
Era vinha en Catalonha ei fòrça influenciada pera diuersitat geografica e peth climat normaument mediterranèu, damb estius moderadament calorosi, iuèrns heiredi sense gelades e ploges concentrades ena tardor e era primauera, mès damb zònes de climat continentau, hèt qu'influís sus era diversificacion de vins. Es caracteristiques geografiques hèn qu'eth coitiu se concentre basicament enes comarques prelitoraus, en planes de mens altitud dera depression Centrau e ena plana der Empordan.
Aguesta diuersitat geografica a hèt possible eth desvolopament de diferentes denominacions d’origina, es quaus an ues caracteristiques geografiques e meteorologiques determinades, e actuaument aucupen ues 55.000 ectares. Era escomesa pes vins de qualitat diferenciada a estat ua constanta que se remonte as ans trenta, quan se protegissen es nòms des denominacions d’origina Alella, Conca de Barberà, Penedès, Priorat e Tarragona, e arribe enquias actuaus onze denominacions d’origina protegides (DOP), as quaus s'a d’ahíger era DOP Cava, que, encara qu'a un encastre geografic qu'includís d'autes comunitats autonòmes, concentre era major part dera zòna de produccion e d’elaboracion en Catalonha.
Entà observar era importància deth sector vitivinicòla ena economia catalana, se pòt díder qu'eth 2018 se coelheren en Catalonha 435 milions de quilograms de radim, en tot includir-i tant eth que va destinat as denominacions d’origina protegides coma eth vin sense denominacion o eth que va tà destillacion. Mès deth 60% d’aguest radim se destine ara produccion de cava.
En çò que tanh as vins damb denominacion d’origina, se pòt observar qu'eth 25% dera produccion totau estatau correspon a vins de bères ues des denominacions d’origina protegides en territòri catalan.
Actuaument, deth totau deth vin consumit en Catalonha apròp deth 40% procedís des cerèrs elaboradors plaçadi en Catalonha, qu'elabòren entà bèra ua des onze denominacions d’origina protegides. Donques, i a un marge de melhorament. Coma contrapunt, era produccion non destinada ath mercat nacionau se destine ara comercializacion enes mercats dera Union Europèa e de tresaus païsi.
Eth 2017 eth sector represente eth 4,04% dera valor dera produccion finau agrària (PFA) de Catalonha, e era indústria vinicòla, eth 5,30% dera indústria agroalimentària.
De un aute costat, eth 2018 eth pes des exportacions des productes vinics supause 624 milions d’èuros, chifra que represente un aument deth 2,7% respècte ar an anterior.
Diuèrsi son es objectius d’aguesta lei. En prumèr lòc, s’a d’adaptar era Lei 15/2002, deth 27 de junh, d’ordenacion vitivinicòla, ara normativa europèa que resulte dera ordenacion comuna deth mercat (OCM) deth vin e, en particular, ath Reglament (UE) 1308/2013 deth Parlament Europèu e deth Conselh, deth 17 de deseme, peth quau se cree era ordenacion comuna de mercats de productes agraris e peth quau se deròguen es reglaments (CEE) 922/72, (CEE) 234/79, (CE) 1037/2001 e (CE) 1234/2007, e eth Reglament (UE) 2019/625 dera Comission, deth 4 de març, que complète eth Reglament (UE) 2017/625 deth Parlament Europèu e deth Conselh, deth 15 de març, relatiu as contròls e autes activitats oficiaus realizadi entà garantir era aplicacion dera legislacion sus aliments e engrèishi, e des normes sus salut e benèster des animaus, sanitat vegetau e productes fitosanitaris. En aguest sens, cau adaptar-i era Lei 15/2002, eth tèxte dera quau ei parciaument contradictòri damb aguesta normativa. De un aute costat, cau un desplegament d’aguesta normativa europèa que la complète en Catalonha.
En aspècte dera viticultura, se vò balhar ua cobertura legau damb ua norma damb reng de lei a desparièrs ahèrs qu'era Lei 15/2002 non regule cap, coma son es autorizacions de plantacions e replantacion e eth potenciau viticòla, e adaptar-les ara normativa europèa.
De ua auta part, vista era aplicacion en temps dera Lei 15/2002, cau modificar bèri aspèctes que s’a vist qu'èren melhorables e cau resòlver bèri uets legaus: eth regim juridic des organs de gestion des denominacions d’origina protegides e indicacions geografiques protegides e eth regim sancionador.
Coma precedent normatiu, era Lei 15/2002 s'elaborèc jos era vigéncia deth Reglament (CE) 1493/1999 deth Conselh, deth 17 de mai, peth quau s’establís era ordenacion comuna deth mercat vitivinicòla. Es elements d’aguest reglament, en vigor deth prumèr d’agost de 2000, èren obligatòris e dirèctament aplicables a cada estat membre. Eth Reglament (CE) 1493/1999 deth Conselh dirigie as autoritats estataus determinadi manaments entà arténher ua execucion e un compliment mès complèt des objectius dera politica agrària comuna, mès que mès des qu'afècten ath sector vitivinicòla. Ère ua manifestacion des amples competéncies dera Union Europèa en aguesta matèria e auie per objectius evitar era superproduccion, melhorar era competitivitat e controtlar e protegir era qualitat des vins europèus, en tot regular es principaus aspèctes dera ordenacion comuna deth mercat vitivinicòla. En tot seguir es passi des sòns antecessors, contunhaue de distinguir en dues categories es vins europèus: es vins de qualitat produsidi en regions determinades (VQPRD) e es vins de taula; establie entà cadun un regim juridic especiau e diferenciat, mès les tractaue peth prumèr viatge en un unic tèxte legau. Damb aguesta fin, eth títol VI establie un sistèma de normes comunitàries entà disciplinar era produccion e eth contròl des VQPRD, ath quau s'aurien d’ajustar es disposicions especifiques des estats membres.
Eth títol VI e er annèxe VI deth Reglament (CE) 1493/1999 deth Conselh èren es que determinauen es condicions qu’aurien de complir es VQPRD, laguens des quaus calie enquadrar es vins qu'era normativa catalana nomente vins damb denominacion d’origina e vins damb denominacion d’origina qualificada. Segontes er article 54, se comprenen per VQPRD «es vins que complissen es disposicions d’aguest títol e es disposicions comunitàries e nacionaus adoptades en aguest aspècte». Aguesta definicion, que non encaishe damb era idèa de definicion concebuda tradicionaument en ordenament intèrn, ei, totun, ua formula soent emplegada pera normativa europèa deuant era dificultat que presente dar definicions en sens tradicionau conceptuaument valides entà toti es estats dera Union.
Damb era fin de concretar aquera definicion, eth títol VI e er annèxe VI deth Reglament (CE) 1493/1999 deth Conselh establien es categories de VQPRD (vins tranquilli, vins escumosi, vins d’agulha e vins doci), es productes aptes entà dar lòc a un VQPRD e diuèrses condicions qu'a de complir era normativa des estats membres que desplegue aguest reglament.
Eth Reglament (CE) 1493/1999 deth Conselh tanben siguec desplegat per diuèrsi reglaments que s’aucupauen d’elements singulars restacadi damb era politica vitivinicòla comuna. Entre aguesti destaque eth Reglament 753/2003, deth 5 de seteme, que regule era designacion, denominacion, presentacion e proteccion des productes vitivinicòles, e qu'incidís mès que mès enes aspèctes relatius ar envasament e er etiquetatge des vins.
Es objectius, es concèptes e es obligacions qu'entàs autoritats des estats membres e entàs productors establie eth Reglament (CE) 1493/1999 deth Conselh sigueren incorporadi e adaptadi as particularitats dera vitivinicultura catalana pera dita Lei 15/2002.
Maugrat açò, en encastre europèu, era evolucion deth sector s’a caracterizat pera sistematica reduccion deth consum interior e er espectacular aument des importacions de païsi tresaus, era quau causa portèc era Union Europèa a méter en ahèr bèri aspèctes dera ordenacion comuna de mercats deth 1999. Elements principaus d’aguesta, coma era proïbicion de naues plantacions o era de mès en mès recurrenta destillacion d’excedents, que tanplan a arribat as VQPRD, son bèri uns des que se meteren en ahèr e impulsèren era Union Europèa a establir ua naua ordenacion comuna deth mercat deth vin, que siguec aprovada per mejan deth Reglament 479/2008 deth Conselh, deth 29 d’abriu, peth quau s’establís era ordenacion comuna deth mercat vitivinicòla, se modifiquen es reglaments (CE) 1493/1999, 1782/2003, 1290/2005 e 3/2008 e se deròguen es reglaments (CEE) 2392/86 e (CE) 1493/1999.
Ath delà, eth Reglament (CE) 491/2009 deth Conselh, deth 25 de mai, que modifique eth Reglament (CE) 1234/2007, peth quau se cree ua ordenacion comuna de mercats agricòles e s’establissen disposicions especifiques entà determinadi productes, incorpòre eth contengut deth Reglament 479/2008 deth Conselh, damb bèra adaptacion. Aguest reglament, frut des trabalhs iniciadi pera Comission eth 2006, se perfilaue coma resultat d’ua politica desreguladora e mens intervencionista en bèri aspèctes d’un sector, eth vitivinicòla, fòrtament intervengut tant pes autoritats europèes coma pes des estats membres. Entre es mesures que damb aguesta fin preve era naua ordenacion comuna deth mercat deth vin, i a justament suprimir en pòqui ans era proïbicion de naues plantacions, limitar es ajudes ara destillacion e lheuar es limitacions relatives ara designacion e presentacion des productes e as practiques enologiques. Eth nau Reglament (UE) 1308/2013 deth Parlament Europèu e deth Conselh incorpòre aguestes linhes d’accion.
En çò que concernís ara proteccion dera origina e era qualitat des vins, eth Reglament 479/2008 deth Conselh tanben cambièc sensiblement eth marc anterior, basat enes VQPRD. Eth Reglament (UE) 1308/2013 deth Parlament Europèu e deth Conselh incorpòre aguesti cambis.
En prumèr lòc, era regulacion europèa establís era substitucion deth tèrme vins qualificadi procedenti d’ua region determinada peth de vins damb indicacion geografica (IG), concèpte qu'englòbe es vins damb indicacion geografica protegida (IGP), ei a díder, es qu'enquia alavetz se nomentauen vins de taula damb indicacion geografica, e es vins damb denominacion d’origina protegida (DOP), que vierien a èster es qu'enquia alavetz era ordenacion comuna deth mercat deth vin nomentaue VQPRD. Aguest esquèma place eth vin en un quadre coerent damb es disposicions orizontaus dera politica de qualitat agroalimentària generau definida peth Reglament (CE) 510/2006 deth Conselh, deth 20 de març, sus er emparament des indicacions geografiques e des denominacions d’origina des productes agricòles e alimentaris, e damb es normes internacionaus frut des acòrds artenhudi pera Ordenacion Mondiau deth Comèrç, fondamentaument reflectidi en Acòrd sus es aspèctes des drets de proprietat intellectuau restacadi damb eth comèrç (ADPIC).
Era madeisha transcendéncia a eth dusau element de cambi a considerar dera naua ordenacion comuna deth mercat deth vin perçò que hè as VQPRD: eth qu'afècte ara autoritat competenta entara reconeishença der emparament des vins damb indicacion geografica, que passe de mans des estats membres a mans dera Comission Europèa.
Totun, dus reglaments dera Comission –d’ua part, eth Reglament delegat 2019/33, deth 17 d’octobre de 2018, peth quau se complète eth Reglament (UE) 1308/2013 deth Parlament Europèu e deth Conselh en çò que concernís as sollicituds d'emparament de denominacions d’origina, indicacions geografiques e tèrmes tradicionaus deth sector vitivinicòla, ath procediment d’oposicion, as restriccions d’usatge, as modificacions deth plec de condicions, ara anullacion der emparament, e ar etiquetatge e era presentacion, e, dera auta, eth Reglament d’execucion 2019/34, deth 17 d’octobre de 2018, mejançant eth quau s’establissen disposicions d’aplicacion deth Reglament (UE) 1308/2013 deth Parlament Europèu e deth Conselh en çò que concernís as sollicituds d'emprament de denominacions d’origina, indicacions geografiques e termes tradicionaus deth sector vitivinicòla, ath procediment d’oposicion, as restriccions d’usatge, as modificacions deth plec de condicions, ara anullacion der emparament, e ar etiquetatge e era presentacion, e deth Reglament (UE) 1306/2013 deth Parlament Europèu e deth Conselh en çò que concernís a un sistèma adaptat de contròls– retornen as estats membres era competéncia entàs modificacions normaus des plecs de condicions des denominacions d’origina. Es estats membres recupèren atau aguesta competéncia, ara sonque sometuda ath tramit de comunicacion ara Comission Europèa.
Toti aguesti elements hèn de besonh adaptar bèri aspèctes dera Lei 15/2002, ja que, encara qu'aguesta contunhe de mantier era vigéncia, en çò que hè as principis que la inspiren, es cambis en bèri elements substanciaus dera naua ordenacion comuna deth mercat deth vin en çò que concernís ara ordenacion comuna de mercats en vigor en moment d’aprovar-se era Lei 15/2002 obliguen a modificar es precèptes afectadi per aguesti cambis, centradi fondamentaument enes aspèctes relatius ath potenciau vitivinicòla, es practiques enologiques, era presentacion e er etiquetatge des vins, e era nomenclatura, e tanben bèth un des precèptes relatius ath regim juridic dera proteccion dera origina e era qualitat des vins.
En matèria vitícòla, cau arrebrembar qu'era Lei 15/2002, d'ordenacion vitivinicòla, maugrat eth sòn títol, non regulaue pas aspèctes viticòles. Aguesti ahèrs son reguladi detalhadament pera normativa europèa, ei a díder, pera ordenacion comuna de mercats e es disposicions que ne despleguen aspèctes concrèts. Aguestes normes an eficacitat e aplicabilitat dirècta as estats membres, mès dèishen era concrecion de bèri ahèrs en mans des autoritats des estats membres e, tanplan, bèth un des precèptes establís qu'aguestes autoritats l'an de desplegar.
Era Generalitat a amiat a tèrme aguest desplegament fondamentaument mejançant normes reglamentàries, coma era Orde deth 4 de noveme de 1999, relativa as naues plantacions, era Orde deth 6 de seteme de 2000, de potenciau vitivinicòla, e era Orde ARP/163/2002, deth 3 de mai, pera quau se cree era Resèrva de drets de plantacion de vinha de Catalonha.
Aguesta regulacion mejançant normes reglamentàries s'armonize damb eth detalh e eth caractèr tecnic qu'en bona part domine eth sòn contengut. Maugrat açò, cau tier en compde es obligacions entàs viticultors que nèishen d'aguesta regulacion e era incidéncia qu'aguesta a de bèra manèra sus eth dret de proprietat. Qu’era libertat d'empresa requeririe qu'es elements basics d'aguesta regulacion siguessen establidi per lei e que siguesse aguesta era qu'abilitèsse e sollicitèsse era collaboracion des reglaments, mès que mès s'aguesti, coma enes exemples adès mencionadi, emanen dirèctament deth conselhèr competent.
En tot seguir eth hiu de çò que s'a expausat, es matèries que cau incorporar ara Lei d'ordenacion vitivinicòla, en tot concretar entara viticultura catalana es precèptes dera naua ordenacion comuna deth mercat deth vin, que son establidi fondamentaument peth Reglament 1308/2013 deth Parlament Europèu e deth Conselh, son era regulacion deth potenciau vitivinicòla catalan; des autorizacions de vinha, mès que mès en tot tier en compde eth nau enfocament qu'en aguesta matèria adòpte era naua ordenacion comuna de mercats, e es situacions qu’expause era normativa europèa a compdar deth 2016; deth registre viticòla, e des varietats de vinha de vinificacion que se poderàn plantar, replantar o empeutar en Catalonha.
Ath marge d'aguest besonh d'adaptacion dera normativa vitivinicòla ara ordenacion comuna deth mercat deth vin en tot dar eth reng legau que les correspon a bèri ahèrs enquia aguest moment establidi sonque per reglament, cau díder que pendent es ja mès de quinze ans de vigéncia dera Lei d'ordenacion vitivinicòla s'an metut en evidéncia bères situacions que hèn de besonh que se ne perfeccione bèth precèpte o que se regule bèth aspècte iniciaument non previst en çò que concernís ath regim juridic des organs de gestion des denominacions d'origina protegides o indicacions geografiques protegides, era coexisténcia entre denominacion d'origina protegida e indicacion geografica protegida en un madeish territòri, e eth regim sancionador des incompliments des viticultors, vinicultors o comercializadors.
Fin finau, tanben cau auer present qu'en aguest intervau s'a aprovat era Lei organica 6/2006, deth 17 de junhsèga, de reforma der Estatut d'autonomia de Catalonha, que definís damb mès precision es competéncies dera Generalitat en matèria d'agricultura e de denominacions e indicacions geografiques e de qualitat, e daurís era pòrta ara gestion e eth contròl per part dera Generalitat dera actuacion des organs d'ua denominacion supraautonomica en çò que concernís as terrens e installacions plaçadi en Catalonha. Parièrament, establís era participacion dera Generalitat enes organs dera denominación e en exercici des sues facultats de gestion. Era crida qu'er article 128.3 der Estatut d'autonomia hè ara determinacion d'aguesti aspèctes mejançant ua lei tanben hè de besonh de definir-les en çò que hè as denominacions d'origina vitivinicòles per mejan dera introduccion des corresponents precèptes ena Lei d'ordenacion vitivinicòla e evitar eth uedatge de competéncies autonomiques que se pòt produsir pera via dera supraterritorialitat, atau coma avertic eth Conselh Consultatiu en sòn dictamen 245, deth 22 d'agost de 2003.
Estatutàriament, era Generalitat a competéncies exclusives, en tot respectar çò qu'establís er Estat en exercici des competéncies que li atribuïssen es articles 149.1.13 e 16 dera Constitucion, ena regulacion e eth desvolopament dera agricultura, e tanben ena regulacion e era execucion dera qualitat des productes agricòles, d’acòrd damb er article 116.1.a e b der Estatut d'autonomia. De un aute costat, er article 128 der Estatut autrege competéncies exclusives ara Generalitat, en tot respectar er article 149.1.13 dera Constitucion, en matèria de denominacions e indicacions geografiques e de qualitat.
Qu’aguesta lei se dividís en un títol preliminar, ueit títols, onze disposicions addicionaus, ua disposicion transitòria, ua disposicion derogatòria e cinc disposicions finaus. En títol preliminar, ath delà d'establir er objècte dera Lei e es principis d'actuacion. s'a considerat convenent d'establir exaustivament ua succession de definicions de besonh entara comprenença dera Lei.
Eth títol I, dedicat ara viticultura, establís es granes linhes d'actuacion en aguesta matèria, coma son es autorizacions de plantacions. Egalament, regule es plantacions non autorizades e era obligacion d'arringar-les, s’ei procedent. Dispause, atau madeish, ua regulacion des varietats damb er establiment d'un catalòg de varietats e da reng legau ath Registre vitivinicòla de Catalonha coma esturment principau, amassa damb era carta viticòla, deth contròl en aguesta matèria.
Eth títol II, dedicat ara vinicultura, establís es objectius des politiques en aguesta matèria, qu'an de ténder a melhorar era competitivitat des vins catalans coma motor des exportacions e n'an de fomentar era diuersitat e era qualitat. Hè referéncia, mès que mès, ar objectiu deth foment des activitats complementàries dera vinicultura, coma er enoturisme e es rotes vinicòles, coma complement deth torisme. Egalament, regule era practica enologica d'autorizacion der aument artificiau deth grad alcoolic se se dan circonstàncies excepcionaus.
Eth títol III regule eth sistèma d'emparament dera origina des vins de qualitat, tant des denominacions d'origina protegida coma des indicacions geografiques protegides, e n'adapte era regulacion ara normativa europèa, que da primacia as plecs de condicions coma pilar centrau d'aguesti distintius de qualitat. Respècte as vins de finca, introdusís ua modificacion importanta en sens qu'es cerèrs non necessàriament an d'èster ena madeisha finca productora, çò que potenciarà aguesti vins de grana qualitat, mès òc qu'an d'èster laguens dera zòna dera denominacion d'origina protegida.
Que regule, atau madeish, es vins sense denominacion d'origina protegida o indicacion geografica protegida, es vins varietaus elaboradi, envasadi, emmagazinadi o comercializadi en cerèrs plaçadi en Catalonha, e tanben es vins de finca e es vins damb tèrme tradicionau.
Egalament, eth títol III regule es organs de gestion des denominacions d'origina protegides e indicacions geografiques protegides en tot introdusir bères modificacions en regim regulador, coma son era possibilitat, elevada a reng de lei, de constituïr consòrcis qu'assumisquen es foncions de certificacion e contròl o es normes qu'an de complir entara acreditacion coma entitats de certificacion e contròl.
Eth títol IV regule es productes sense denominacion d'origina protegida ne indicacion geografica protegida, e tanben es que s'acuelhen ara naua possibilitat des mencions d'annada o varietat.
Eth títol V, dedicat ath contròl oficiau, establís era autoritat competenta. Se determine er Institut Catalan dera Vinha e eth Vin (Incavi) coma autoritat competenta entà verificar eth compliment deth plec de condicions des denominacions d'origina protegida e des indicacions geografiques protegides, e tanben eth departament competent en matèria d'agricultura e qualitat agroalimentària coma autoritat competenta en inspeccion e contròl viticòla e vinicòla. Donques, era autoritat competenta entath contròl oficiau, entà quinsevolh des encastres includidi en aguest concèpte, s'autrege ara Administracion.
Atau madeish, establís es obligacions des entitats de certificacion e contròl e des operadors, e regule era foncion inspectora, que s'atribuís ara direccion generau competenta en matèria d'agricultura e ara direccion generau competenta en matèria de qualitat agroalimentària, en foncion de se se tracte de viticultura o de vinicultura. S'esclarissen es competéncies en aguesta matèria e se centralize era dita foncion inspectora en aguesti organs, d'acòrd damb eth principi d'eficiéncia.
Ath delà, eth títol V regule exaustivament es mesures cautelares en tot unificar eth regim d'aguestes damb eth qu'establís era Lei 14/2003, deth 13 de junh, de qualitat agroalimentària.
Eth títol VI, deth regim sancionador, regule e actualize eth quadre d'infraccions e sancions en tot incorporar-i es qu'ac son en matèria de viticultura, qu'era norma anteriora non regulaue totaument.
Eth títol VII centre es competéncies der Institut Catalan dera Vinha e eth Vin ena promocion des productes vinics, ena difusion, era promocion e eth foment deth consum moderat e responsable de productes vinics, ena recèrca, eth desvolopament e era transferéncia tecnologica –en collaboracion damb er Institut de Recèrca e Tecnologia Agroalimentàries–, e ena experimentacion, difusion e analisi dera produccion viticòla e vinicòla, ath delà des foncions de tutolatge des denominacions d'origina protegides e indicacions geografiques protegides.
Eth títol VIII establís es aspèctes a tier en compde en foment dera cultura deth vin e ena transferéncia tecnologica. Que determine es aspèctes concrèts des campanhes de promocion, difusion e informacion relativa ath sector dera vinha e eth vin, e des accions de formacion de viticultors e vinicultors.
Fin finau, es disposicions addicionaus contien manaments dirigidi a incrementar era efectivitat des contròls des productes vinics, e d'autes de relatius as mencions as vins ecologics, de produccion integrada o biodinamica.
En çò que tanh ara disposicion derogatòria, ath delà de derogar era Lei 15/2002, derògue parciaument eth Decrèt 474/2004, deth 26 de deseme, peth quau se desvolòpe era lei 15/2002, deth 27 de junh, d'ordenacion vitivinicòla, en tot mantier era vigéncia des articles que non venguen afectadi pera presenta lei e des que se referissen ath regim electorau des organs de gestion des denominacions d'origina protegides e es indicacions geografiques protegides.
Donques, aguesta lei ei deth tot de besonh, tau coma s'expause enes paragrafs anteriors, e eficaça e proporcionada enes sòns objectius, da seguretat juridica as sòns destinataris e complís es principis de transparéncia e eficiéncia. Ath delà, eth sòn contengut arrespon as principis de bona regulacion.
Títol preliminar. Disposicions generaus
Article 1. Objècte
Er objècte d'aguesta lei ei ordenar eth sector dera vinha e eth vin, en encastre dera normativa europèa e des autes normes que i siguen aplicables.
Article 2. Encastre d’aplicacion
Er encastre d'aplicacion d'aguesta lei son es vinhes destinades ara produccion de radim de vinificacion plantades en Catalonha, era elaboracion e comercializacion de vin en installacions plaçades en Catalonha, eth sistèma de proteccion dera origina e qualitat des vins, es operadors vitivinicòles, era inspeccion e eth regim sancionador en matèria vitivinicòla, es competéncies des organs administratius en aguesta matèria e, fin finau, er Institut Catalan dera Vinha e eth Vin.
Article 3. Principis d'actuacion dera ordenacion vitivinicòla
Era actuacion dera Administracion dera Generalitat en matèria d'ordenacion vitivinicòla a de seguir es principis següents: 
a) Favorir e fomentar era qualitat des vins e era competitivitat deth sector vitivinicòla.
b) Impulsar era modernizacion des explotacions, es installacions e es servicis der encastre vitivinicòla, e fomentar era recèrca e eth desvolopament tecnic e tecnologic deth sector e era formacion e era qualificacion professionau des persones qu'intervien enes procèssi de produccion e elaboracion.
c) Desvolopar es nivèus de qualitat des vins e es sues condicions e caracteristiques.
d) Promòir e protegir es vins catalans e era sua preséncia internacionau.
e) Establir un nivèu avient e sostenible deth potenciau viticòla.
f) Protegir es interèssi legitimi des productors, es auti operadors deth sector e es consumidors.
g) Mantier e encoratjar eth coitiu dera vinha en zònes de montanha o damb fòrts arribents.
h) Encoratjar era recèrca e eth desvolopament deth sector vitivinicòla, especiaument en çò que concernís as efèctes deth cambi climatic, en tot considerar-ne eth pes especific en sector agroalimentari catalan.
i) Fomentar era sostenibilitat ambientau deth sector vitivinicòla e era sua adaptacion ath cambi climatic.
Article 4. Definicions
As efèctes d'aguesta lei e des normes que la despleguen, se compren per: 
a) Cerèr: amàs d'installacions que se dediquen ara elaboracion e er emmagazenatge de productes vitivinicòles.
b) Cep: soca dera vinha e, per estenduda, era planta sancera.
c) Contròl oficiau: tota sòrta de contròl qu'efectue era autoritat competenta entà verificar eth compliment dera legislacion sectoriau.
d) Denominacion d'origina: tèrme tradicionau arreconeishut administrativament que servís entà designar es vins originaris d'un encastre territoriau que coïncidís, totaument o parciaument, damb Catalonha, era qualitat o es caracteristiques des quaus s'artenhen gràcies ath miei geografic e ath sistèma de produccion, damb es sòns factors naturaus e umans, e era produccion, era elaboracion e er envielhiment des quaus s'amien a tèrme ena zòna geografica delimitada qu'a estat objècte dera arreconeishença administrativa corresponenta.
e) Denominacion d'origina qualificada: tèrme tradicionau arreconeishut administrativament que servís entà designar vins. An dret d'usatge dera denominacion d'origina qualificada es denominacions d'origina qu'ac an sollicitat e que, ath delà de complir es requisits exigibles as denominacions d'origina, complissen critèris objectius mès exigenti de coitiu, elaboracion, criança, embotelhament e comercializacion, e tanben deth regim de contròl e d'obligacions, e complissen, ath delà, es critèris següents: 
1èr. Qu'agen transcorrut, aumens, dètz ans a compdar dera sua arreconeishença coma denominacion d'origina.
2au. Qu'es productes emparadi per aguestes denominacions d'origina se comercializen exclusivament embotelhats enes cerèrs que i son inscriti, plaçadi ena zòna geografica delimitada.
3au. Qu'enes cerèrs inscriti sonque i entre radim procedent de vinhes inscrites o vins procedenti d'auti cerèrs tanben inscriti e que s'i elabòre exclusivament vin damb dret ara denominacion d'origina qualificada. Aguesta mencion tradicionau s'a d’arreconéisher administrativament, d'acòrd damb es procediments qu'establís era normativa sectoriau.
f) Designacion de productes vitivinicòles: indicacion des mencions reglamentàries obligatòries e, s’ei procedent, facultatives, en etiquetatge, es documents d'acompanhament, es documents comerciaus, es registres e es auti documents qu'identifiquen un producte vitivinicòla.
g) Elaborador: persona fisica o juridica, o era agropacion d'aguestes, que se dedique ara elaboracion de vin. Tanben se nomente productor de vin.
h) Embotelhador: persona fisica o juridica, o era agropacion d'aguestes, que hè o encargue peth sòn compde era entrada deth producte vitivinicòla en envasi d'ua capacitat parièra o inferiora a 60 litres, entà vener-les.
i) Enginhèr agronòm o enginhèr tecnic agricòla: persona fisica damb era titulacion oficiau en engenharia agronòma o engenharia tecnica agricòla que pòt exercir coma professionau assessor o collaborador en totes es activitats restacades damb era viticultura, coma era plantacion, eth contròl sanitari e varietau, era cuelhuda o es tecniques e practiques agricòles, e tanben enes activitats includides en encastre dera recèrca e innovacion laguens deth camp dera viticultura, en sòn sens mès ample.
j) Enològ: persona fisica damb era titulacion oficiau en enologia o abilitada per Institut Catalan dera Vinha e eth Vin entà exercir era profession d'enologia que, pera sua formacion o experiéncia, estúdie e coneish es tecniques deth coitiu dera vinha e dera elaboracion des vins. Ei eth tecnician que pòt auer es foncions de coordinacion, gestion e supervision de toti es procèssi que se hèn ena vinha e ena elaboracion deth vin, includida era supervision der emmagazenatge, era gestion e era conservacion.
k) Entitat de certificacion e contròl: organisme o entitat independent qu'acomplís es prètzhèts de verificacion deth compliment deth plec de condicions des productes emparadi per ua denominacion d'origina protegida o indicacion geografica protegida, o de productes non emparadi mès obligadi a certificar-se.
l) Explotacion viticòla: unitat tecnicoeconomica integrada per un amàs de bens e drets organizadi empresariaument peth sòn titular entar exercici d'ua activitat viticòla, especiaument damb finalitats de mercat.
m) Grad alcoolic volumetric aquerit: nombre de volums d'alcoòl blos, ara temperatura de 20 °C, contengudi en 100 volums deth producte considerat, ara dita temperatura, d'acòrd damb çò qu'establís era normativa dera Union Europèa.
n) Grad alcoolic volumetric en poténcia: nombre de volums d'alcoòl blos, ara temperatura de 20 °C, que se pòden obtier per fermentacion totau des sucres contengudi en 100 volums deth producte considerat, ara dita temperatura, d'acòrd damb çò qu'establís era normativa dera Union Europèa.
o) Grad alcoolic volumetric naturau: grad alcoolic volumetric totau deth producte considerat abans de quinsevolh aument artificiau deth grad alcoolic, d'acòrd damb çò qu'establís era normativa dera Union Europèa.
p) Grad alcoolic volumetric totau: soma des grads alcoolics volumetrics aqueridi e en poténcia, d'acòrd damb çò qu'establís era normativa dera Union Europèa.
q) Liuraire de cuelhuda: persona fisica o juridica que, d'acòrd  damb era persona titulara dera parcèla, pòt liurar cuelhuda de radim fresc as cerèrs, entà vinificacion, sigue pr'amor qu'era madeisha ei titulara dera parcèla sigue pr'amor qu'a un contracte de miejaria o de masoveria damb eth titular.
r) Magazinèr: persona fisica o juridica, o era agropacion d'aguestes, proprietària de vin o most, que, en tot èster productor, a emmagazinadi aguesti productes, damb era excepcion des consumidors privadi e es minoristes.
s) Quadre de plantacion: ordenacion establida ena disposicion des ceps d'ua parcèla viticòla que se definís pera distància entre es rengs d'aguesti e era distància entre es ceps d'un madeish reng.
t) Minorista: persona fisica o juridica que se dedique ara venda de vin en petites quantitats dirèctament ath consumidor, damb excepcion des qu'utilizen cerèrs equipadi entar emmagazenatge e envasament des vins en granes quantitats.
u) Most: producte liquid obtengut deth radim fresc d'ua manèra naturau o per mejan d'un procediment fisic.
v) Operador: persona fisica o juridica, o era agropacion d'aguestes, que, en encastre des sues activitats en sector dera vitivinicultura, ei eth responsable de garantir qu'es sòns productes, en totes es fases anteriores ara comercializacion, complissen eth contengut deth plec de condicions e era normativa sectoriau aplicabla en Catalonha.
w) Parcèla viticòla: superfícia contínua de terren damb es sòns accèssi, carrèrs interiors, antares e marges plantadi de ceps d'ua madeisha varietat e an de plantacion, damb condicions agronomiques omogenèes, delimitada segons es instruccions tecniques de diboish en vigor e subjècta a ua gestion tecnicoeconomica. Pòt èster formada per un o diuèrsi recintes deth sistèma d'informacion geografica de parcèles agricòles de Catalonha (Sigpac).
x) Parcèla viticòla d'autoconsum: parcèla viticòla era produccion dera quau (radim o vin) se destine exclusivament ar autoconsum e que, donques, non a pas finalitats comerciaus, d'acòrd damb era normativa europèa.
y) Parcèla viticòla experimentau: parcèla viticòla plantada damb ceps dera espècia Vitis vinifera o de crotzament entre aguesta espècia e d'autes deth genre Vitis, coitivadi damb usatge e destinacion experimentaus, d'acòrd damb es restriccions e es procediments qu'establís era normativa sectoriau. Eth radim produsit en aguestes parcèles viticòles e es productes vinicòles obtengudi non se pòden cap comercializar.
z) Plantacion: collocacion definitiva de plançons de vinha o parts de plançons de vinha, empeutadi o non, en vista dera produccion de radim o deth coitiu de vinhes mair d'empèuts.
a') Plantacion non autorizada: plantacion de vinha que non a pas es autorizacions administratives corresponentes.
b') Plec de condicions: document qu'amasse es normes tecniques d'un producte emparat e conten era informacion de besonh entara persona fisica o juridica que volgue produsir-lo.
c') Pòrtaempeut: fractuacion de sherment arraïtzat e non empeutat que s'utilize coma patron e que proporcione es organs sosterranhi dera planta.
d') Potenciau de produccion: produccion maxima que se pòt obtier procedenta de parcèles plantades de vinha entà vinificacion. Aguesta produccion maxima s'exprimís en quilograms de radim per ectara e per cada varietat. En cas de vinhes inscrites a ua denominacion d'origina protegida o indicacion geografica protegida, eth rendiment maxim autorizat a de constar en quilograms per ectara e en ectolitres per ectara en plec de condicions corresponent.
e') Potenciau viticòla: superfícia de terren, normaument exprimida en ectares, destinada ara produccion de radim entà vinificacion damb era autorizacion corresponenta.
f') Practiques enologiques experimentaus: practiques o tractaments enologics non reguladi pera normativa europèa, amiadi a tèrme en encastre d'un projècte de recèrca, per un periòde determinat e damb finalitats experimentaus. Era intencion ei conéisher es condicions d'usatge dera practica enologica e regular-la, s'ei procedent.
g') Producte viticòla: producte obtengut deth radim fresc, estronhat o non, desidratat parciaument, o deth most de radim o deth vin. Eth producte resultant se tròbe laguens d'ua categoria viticòla des reconeishudes pera normativa europèa, que son es següentes: 
1a. Vin: aliment obtengut exclusivament per fermentacion alcoolica, totau o parciau, de radim fresc, estronhat o non, o de most de radim.
2a. Vin nau en procès de fermentacion: producte qu'encara non a finalizat era fermentacion alcoolica e que non a estat separat des mairs.
3a. Vin de licor: vin obtengut a compdar des varietats de Vitis vinifera autorizades e recomanades, damb un grad alcoolic volumetric naturau iniciau parièr o superior ath 12%. S'obten d'acòrd damb es prescripcions e excepcions qu'establís era normativa europèa e es practiques tradicionaus en vigor qu'establissen es plecs de condicions.
4a. Vin escumós: vin obtengut per mejan dera prumèra o dusau fermentacion alcoolica de radim fresc, de most de radim o de vin, a partir des varietats de Vitis vinifera autorizades e recomanades. Despren dioxid de carboni endogèn en dissolucion que, conservat enes condicions qu'establís era normativa, artenh ua pression parièra o superiora a 3 bars. Eth grad alcoolic volumetric totau deth vin basa non ei cap inferior ath 8,5%. S'obten d'acòrd damb es prescripcions dera normativa europèa e es practiques tradicionaus en vigor qu'establissen es plecs de condicions.
5a. Vin escumós de qualitat: vin obtengut per mejan dera prumèra o dusau fermentacion alcoolica de radim fresc, de most de radim o de vin, a partir des varietats de Vitis vinifera autorizades. Despren dioxid de carboni endogèn en dissolucion que, conservat enes condicions qu'establís era normativa, artenh ua pression parièra o superiora a 3,5 bars. Eth grad alcoolic volumetric totau deth vin basa non ei cap inferior ath 9%. S'obten d'acòrd damb es prescripcions dera normativa europèa e es practiques tradicionaus en vigor qu'establissen es plecs de condicions.
6a. Vin escumós aromatic de qualitat: vin obtengut unicament a partir de most de radim o most de radim parciaument fermentat procedent de varietats de radim autorizades. Despren dioxid de carboni endogèn en dissolucion que, conservat enes condicions qu'establís era normativa, artenh ua pression parièra o superiora a 3 bars. Eth grad alcoolic volumetric totau a d'èster parièr o superior ath 10% e eth grad volumetric aquerit a d'èster parièr o superior ath 6%.
7a. Vin escumós gasificat: vin obtengut a partir de vins sense denominacion d'origina protegida o indicacion geografica protegida elaboradi damb varietats autorizades que, en destapoar er envàs, despren dioxid de carboni procedent totaument o parciaument d'ua addicion d'aguest gas. Artenh ua pression parièra o superiora a 3 bars.
8a. Vin d'agulha: producte obtengut a partir de vin, de vin nau encara en fermentacion, de most de radim o de most de radim parciaument fermentat, tostemp de varietats autorizades, a condicion qu'aguesti productes agen un grad alcoolic volumetric totau non inferior ath 9%. Artenh ua pression a causa deth dioxid de carboni endogèn non inferiora a 1 bar ne superiora a 2,5 bars. Eth grad alcoolic aquerit ei parièr o superior ath 7%.
9a. Vin d'agulha gasificat: producte obtengut a partir de vin, de vin nau encara en fermentacion, de most de radim o de most de radim parciaument fermentat, tostemp de varietats autorizades. Artenh ua pression a causa deth dioxid de carboni endogèn non inferiora a 1 bar ne superiora a 2,5 bars. Eth grad alcoolic aquerit ei parièr o superior ath 7% e eth grad volumetric totau, non inferior ath 9%.
10a. Most de radim: producte liquid obtengut de radim fresc, procedent de varietats autorizades, de forma naturau o per mejan de procediments fisics. S'admet un grad alcoolic aquerit que non excedisque er 1%.
11a. Most de radim parciaument fermentat: producte procedent dera fermentacion deth most de radim, tostemp a partir de varietats autorizades, e damb un grad alcoolic aquerit superior ar 1% e inferior as tres cincaus parts deth sòn grad alcoolic volumetric totau.
12a. Most de radim parciaument fermentat procedent de radim pansificat: producte procedent dera fermentacion parciau deth most de radim obtengut a partir de radim pansificat, tostemp a partir de varietats autorizades, damb un contengut totau de sucres abans dera fermentacion de 272 grams per litre aumens e damb un grad alcoolic naturau aquerit non inferior ath 8%.
13a. Most de radim concentrat: most de radim de varietats autorizades, sense caramellizar, obtengut per desidratacion parciau deth most de radim, efectuada per quinsevolh metòde autorizat, exceptat eth huec dirècte. Eth grad alcoolic aquerit ei parièr o inferior ar 1%.
14a. Most de radim concentrat rectificat: most de radim liquid o solid sense caramellizar, d'acòrd damb era regulacion europèa. Eth grad alcoolic aquerit a d'èster parièr o inferior ar 1%.
15a. Vin de radim pansificat: producte elaborat sense aument artificiau deth grad alcoolic naturau, a partir de radim de varietats autorizades, secat ath solei o ara ombra, entara sua desidratacion parciau. Eth grad alcoolic totau ei parièr o superior ath 16% e eth grad alcoolic volumetric aquerit, parièr o superior ath 9%. En çò que concernís ath grad alcoolic naturau, aguest a d'èster parièr o superior ath 16% o a d'auer un contengut en sucres de 272 grams per litre aumens.
16a. Vin de radim subermadurat: producte elaborat a partir de varietats autorizades, sense aument deth grad alcoolic naturau, qu'a d'èster superior ath 15%. Eth grad alcoolic totau a d'èster parièr o superior ath 15% e eth grad alcoolic aquerit, parièr o superior ath 12%.
17a. Vinagre de vin: vinagre obtengut exclusivament pera fermentacion acetica deth vin, damb ua aciditat totau exprimida en acid acetic parièra o superiora a 60 grams per litre.
18a. Radim: frut deth cep, emplegat ena vinificacion.
h') Productes d'origina vinica: productes obtengudi per desparièrs procèssi a partir deth vin o d'auti productes vitivinicòles que non complissen es condicions fixades pera normativa europèa entà èster emparadi laguens d'ua categoria de producte vitivinicòla legaument reconeishuda.
i') Productes viticòles sense denominacion d'origina protegida ne indicacion geografica protegida: productes viticòles establidi pes punts 1 ath 9, 15 e 16 dera part II der annèx VII deth Reglament (UE) 1308/2013 deth Parlament Europèu e deth Conselh, deth 17 de deseme, e non emparadi per ua denominacion d'origina protegida o indicacion geografica protegida, qu'an estat elaboradi, envasadi, emmagazinadi o comercializadi en cerèrs plaçadi en Catalonha. En cas d'utilizar era indicacion de varietat o annada, aguesti productes an d'èster sometudi a un procediment de certificacion e contròl.
j') Productes vitivinicòles non emparadi per ua denominacion d'origina protegida o indicacion geografica protegida: productes vitivinicòles elaboradi per operadors inscriti o non inscriti en ua denominacion d'origina protegida o indicacion geografica protegida que non son emparadi per cap de denominacion d'origina protegida ne indicacion geografica protegida.
k') Productes vitivinicòles varietaus: productes vitivinicòles sense denominacion d'origina protegida o indicacion geografica protegida ena designacion des quaus figure eth nòm d'ua o mès varietats de radim de vinificacion e er an de cuelhuda.
l') Replantacion auançada de vinha: plantacion de vinha que se hè damb eth compromís deth viticultor d'arringar posteriorament ua auta vinha dera sua explotacion.
m') Tèrme tradicionau: expression tradicionaument utilizada enes productes a qué hè referéncia er article 92.1 deth Reglament (UE) 1308/2013 deth Parlament Europèu e deth Conselh, deth 17 de deseme, entà indicar qu'eth producte ei acuelhut a ua denominacion d'origina protegida o ua indicacion geografica protegida, d'acòrd damb era normativa europèa e der estat membre, e qu'eth metòde d'elaboracion o envielhiment, o era qualitat, era color, eth lòc o er eveniment concrèt, son restacadi ara istòria deth producte acuelhut a ua denominacion d'origina protegida o ua indicacion geografica protegida.
n') Varietat de radim de vinificacion: varietat de radim procedent de vinha coitivada, abituaument, entara produccion de radim destinat ara elaboracion de productes viticòles.
o') Varietat experimentau: varietat de radim dera vinha dera espècia Vitis vinifera o des sòns crotzaments damb d’autes espècies deth genre Vitis non includida en Registre de varietats comerciaus ne classificada coma varietat autorizada entara vinificacion en Catalòg de varietats de radim de vinificacion de Catalonha. Er usatge experimentau a per objècte er estudi e, s'ei procedent, eth registre e eth classament dera varietat en Catalòg e era inscripcion en Registre de varietats comerciaus, d'acòrd damb es procediments establidi, dera varietat de radim coma autorizada entara vinificacion.
p') Vin de finca qualificada: vin que, laguens d'ua denominacion d'origina protegida e produsida en un territòri determinat d'ua estenduda inferiora ara deth tèrme municipau, d'a on resulten vins damb caracteristiques qualitatives especiaus, a caracteristiques pròpries e s'obten per un procès d'elaboracion en cerèr qu'assegure era qualitat deth radim ena vinificacion, mejançant ua traçabilitat especifica. Eth nòm deth vin de finca qualificada ei notòriament estacat as vinhes des quaus s'obten e non se pòt pas usar entà designar d'auti productes vitivinicòles. Eth titular des vinhes e eth deth cerèr an de coïncidir, o ben s'a d'acreditar ua relacion contractuau entre eth titular deth cerèr e eth dera vinha minima de dètz ans.
q') Vin de produccion biodinamica: vin elaborat d'acòrd damb es prescripcions especifiques reconeishudes entara produccion biodinamica.
r') Vin de produccion integrada: vin que, elaborat damb radim de produccion integrada, complís es prescripcions relatives ath sòn regim especific, d'acòrd damb era normativa de produccion integrada dera Generalitat.
s') Vin ecologic: vin obtengut, en totes es etapes dera sua produccion, preparacion e distribucion, d'acòrd damb metòdes conformes as normes establides pera reglamentacion comunitària europèa en vigor en aguesta matèria e, s'ei procedent, pera dera Generalitat.
t') Vin nauèth: vin elaborat damb era intencion de comercializar-lo a compdar deth mes de noveme deth madeish an dera vrenha. Er an dera cuelhuda a de constar en etiquetatge e tot eth vin a de provier d'aquera vrenha.
u') Vinificacion: amàs des operacions e es procèssi d'elaboracion deth vin que se hèn abans de comercializar-lo.
v') Vinha: amàs de parcèles viticòles d'ua explotacion.
w') Viticultor: titular dera parcèla viticòla. Ei era persona fisica o juridica dedicada ath coitiu dera vinha qu'exercís era activitat agrària en tot organizar es bens e es drets integrants dera explotacion damb critèris empresariaus e en tot assumir es risqui e es responsabilitats civiu, sociau, fiscau e sanitària derivadi dera gestion dera explotacion, damb independéncia de qui age era proprietat des elements.
x') Viticultor elaborador: persona fisica o juridica titulara dera explotacion agrària dedicada ath coitiu dera vinha qu'elabòre, totaument o parciaument, era sua produccion de radim entà vinificacion e qu'exercís era sua activitat en tot organizar es bens e drets integrants dera explotacion damb critèris empresariaus e en tot assumir es risqui e responsabilitats derivadi dera explotacion, damb independéncia de qui age era proprietat des elements.
y') Zòna d'elaboracion e envielhiment: encastre territoriau a on i a es cerèrs d'elaboracion, envielhiment e emmagazenatge, e a on s'apliquen as vins dera zòna de produccion respectiva es procediments d'envielhiment que les an de caracterizar.
z') Zòna de produccion: encastre territoriau que, pes caracteristiques deth miei, pes varietats dera vinha e pes sistèmes de coitiu, produsís radim deth quau s'obtien vins de qualitats disparières per mejan de modalitats especifiques d'elaboracion.
Títol I. Dera viticultura
Capítol I. Objectius e elaboracion
Article 5. Objectius dera ordenacion viticòla
Es objectius dera ordenacions viticòla son: 
a) Er increment dera competitivitat e dera rendabilitat deth sector viticòla.
b) Era modernizacion, era sostenibilitat ambientau, eth desvolopament e era innovacion des explotacions viticòles.
c) Er establiment d'un potenciau viticòla sostenible.
d) Era collaboracion ena formacion e era qualificacion professionau des viticultors.
e) Eth melhorament des condicions sociaus e economiques des familhes, es empreses e es trabalhadors deth sector viticòla.
f) Eth foment deth cooperativisme e es empreses mercantiles qu’òpten pera corresponsabilitat sociau e ambientau damb eth territòri.
Article 6. Plantacions de vinhes
1. Era vinha s'a de plantar ara empara d'ua autorizacion de plantacion emetuda prèviament peth departament competent en matèria d'agricultura.
2. S'an d'establir per reglament: 
a) Eth procediment des autorizacions de plantacion de vinha.
b) Es periòdes de concession des autorizacions de plantacion de vinha.
c) Es exempcions dera aplicacion deth regim d'autorizacions.
3. Era reposicion de fautes non ei pas plantacion e s'a de regular per reglament.
4. Eth departament competent en matèria d'agricultura pòt concedir autorizacions entà hèr replantacions auançades de vinha. Era concession d'ua autorizacion de replantacion auançada ei condicionada ara obligacion de constituïr ua garantia qu'acompanhe eth compromís d'arringada. Aguest procediment s’a d’establir per reglament.
Article 7. Plantacions no autorizades
1. Es superfícies de vinha plantada sense autorizacion administrativa son plantacions non autorizades e an d'èster arringades peth titular dera explotacion viticòla.
2. Eth departament competent en matèria d'agricultura, per mejan d'ua resolucion, dempús d'auer tramitat eth corresponent expedient administratiu e d'auer dat audiéncia ar interessat en un termini de dètz dies abils, li a de notificar era obligacion d'arringar era vinha.
3. Es replantacions auançades en qué non s'age executat era arringada comprometuda en termini establit son plantacions non autorizades.
Article 8. Penalizacions
1. Eth departament competent en matèria d'agricultura a d'impausar penalizacions economiques as productors qu'agen ua plantacion non autorizada. Er impòrt minim d'aguestes penalizacions ei de: 
a) 6.000 èuros per ectara, s'eth productor arringue tota era plantacion non autorizada en termini de quate mesi a compdar dera data de notificacion dera irregularitat.
b) 12.000 èuros per ectara, s'eth productor arringue tota era plantacion non autorizada pendent eth prumèr an següent ara expiracion deth termini de quate mesi.
b) 20.000 èuros per ectara, s'eth productor arringue tota era plantacion non autorizada dempús deth prumèr an següent ara expiracion deth termini de quate mesi.
2. Era Administracion a de garantir era arringada en termini de dus ans e quate mesi a compdar dera data dera notificacion dera irregularitat. En aguest cas, es còsti dera arringada s'an d'ahíger ara sancion aplicabla.
Capítol II. Varietats e coitiu dera vinha
Article 9. Catalòg de varietats de radim de vinificacion de Catalonha
1. Se cree eth Catalòg de varietats de radim de vinificacion de Catalonha, qu'a de contier es varietats de radim admetut entà vinificar vins damb denominacion d'origina protegida, vins damb indicacion geografica protegida e vins sense indicacion geografica, e tanben es varietats de pòrtaempèuts.
2. Es varietats de radim qu'a de contier eth Catalòg de varietats de radim de vinificacion de Catalonha an d'èster inscrites prèviament en Registre de varietats comerciaus.
3. Eth foncionament e era ordenacion deth Catalòg de varietats de radim de vinificacion de Catalonha s'a d'establir per reglament.
Article 10. Classament de varietats de radim entà vinificacion
1. Correspon ar Institut Catalan dera Vinha e eth Vin hèr era experimentacion, o hèr-ne eth seguiment, entà avalorar era aptitud dera varietat de radim a includir en Catalòg de varietats de radim de vinificacion de Catalonha e promòir era inscripcion en Registre de varietats comerciaus.
2. Eth procediment entà hèr era experimentacion dera varietat o varietats de radim que se volgue inscríuer e classificar entà destinar-les ara vinificacion s'a d'establir per reglament.
3. Quinsevolh persona fisica o juridica, o ua agropacion d'aguestes, restacada damb eth sector dera vitivinicultura, pòt sollicitar era experimentacion de varietats entà inscriuer-les e classificar-les coma radim de vinificacion, damb era justificacion tecnica prealabla deth sòn interès.
Article 11. Includiment o supression de varietats admetudes
1. Er includiment o supression de varietats deth Catalòg de varietats de radim de vinificacion de Catalonha s'a de hèr per mejan d'ua resolucion deth conselhèr competent en matèria d'agricultura.
2. Se se suprimís en plec de condicions d'ua denominacion d'origina protegida o indicacion geografica protegida ua varietat admetuda, era produccion resultanta non pòt èster pas emparada pera denominacion d'origina protegida o indicacion geografica protegida corresponenta. S'a de fixar per reglament un periòde transitòri entara eliminacion der usatge d'ua varietat dempús dera sua supression en plec de condicions. Pendent aguest periòde, era produccion d'aguesta varietat se pòt includir en Catalòg de varietats de radim de vinificacion de Catalonha en tot qu'eth productor non reconvertisque varietaument era explotacion.
Article 12. Materiau vegetau
1. Eth materiau vegetau que s'utilize enes plantacions de vinha a de provier de vivèrs legaument establidi. S'an d'emplegar pòrtaempèuts catalogadi coma recomanadi procedenti de vinhes americanes o des sòns crotzaments.
2. Es restriccions d'entrada de materiau vegetau dera Union Europèa o de tresaus païsi se regissen pera normativa sectoriau aplicabla.
Article 13. Coitiu dera vinha
1. Se proïbissen era plantacion, era substitucion de ceps mòrti, er empèut sus eth terren e eth suberempèut de varietats de vinha que non cònsten en classament de varietats de vinha autorizada. Aguestes restriccions non son cap aplicables as vinhes utilizades en recèrca e experimentacion scientifica, ne as vinhes d'autoconsum.
2. Eth materiau vegetau utilizat enes plantacions e es reempèuts a d'èster preferentament certificat, mès tanben pòt èster materiau estandard conformitas agraria communitatis (CAC). Aguest materiau s'a d'aquerir a un plantanhèr enregistrat en Registre oficiau d'empreses provedidores de materiau vegetau (ROEPMV).
3. S'eth viticultor utilize empèuts provenenti dera pròpria explotacion, a d'èster inscrit ena subseccion d'empreses productores de materiau vegetau damb destinacion ara pròpria explotacion deth Registre oficiau d'empreses provedidores de materiau vegetau, e complir es obligacions corresponentes qu'establís era normativa.
4. Se pòt autorizar excepcionaument era produccion de materiau de multiplicacion vegetativa dera vinha reservada exclusivament entara exportacion a païsi tresaus a condicion que se hèsque un contròl adaptat dera produccion de planta e empèut damb viniferes produsides en un aute estat membre dera Union Europèa.
Article 14. Declaracion de cuelhuda e declaracions d'existéncies e de produccion
1. Es productors e es magazinèrs de vin an de presentar es declaracions de produccion e existéncies deuant deth departament competent en matèria d'agricultura, damb es excepcions que determine era normativa europèa aplicabla.
2. Deth Registre vitivinicòla de Catalonha se genèren automaticament es declaracions de cuelhuda, deuant deth departament competent en matèria d'agricultura, des liuraires de cuelhuda damb destinacion tara vinificacion. Aguestes declaracions se genèren a compdar des pesades de radim incorporades pes cerèrs ath Registre vitivinicòla de Catalonha.
3. Sonque an d'elaborar ua declaracion de cuelhuda e liurar-la ath departament competent en matèria d'agricultura es liuraires de cuelhuda que, en tot auer tota o era major part dera explotacion en Catalonha, liuren tota o part dera cuelhuda a cerèrs de dehòra de Catalonha.
Capítol III. Registre vitivinicòla de Catalonha e carta viticòla
Article 15. Registre vitivinicòla de Catalonha
1. Es parcèles de vinha que se coitiven en Catalonha an d'èster inscrites en Registre vitivinicòla de Catalonha. Es viticultors an de facilitar era informacion requerida entà inscriuer-se-i.
2. Eth viticultor a de comunicar ath departament competent en matèria d'agricultura tota modificacion enes donades administratives o es caracteristiques agronomiques includides en Registre vitivinicòla de Catalonha.
3. En Registre vitivinicòla de Catalonha i an de constar es plantacions de vinha non autorizades, sense perjudici des accions administratives que ne deriven.
4. Era estructura e era informacion qu'a de constar en Registre vitivinicòla de Catalonha e era forma d'inscripcion, actualizacion e accès s'an d'establir per reglament.
Article 16. Carta viticòla
1. Era carta viticòla ei eth document virtuau identificat per un còdi numeric restacat a ua persona, sigue fisica o juridica, ara quau acredite deuant deth cerèr entà poder liurar-li eth radim, damb destinacion tà vinificacion, procedenta de parcèles inscrites en Registre vitivinicòla de Catalonha.
2. Totes es persones fisiques o juridiques titulares o liuraires de cuelhuda de parcèles viticòles en produccion an d'usar era carta viticòla entà liurar radim as cerèrs elaboradors damb sedença en Catalonha.
3. Era carta viticòla restaque eth liuraire de cuelhuda damb eth sòn potenciau de produccion restacada d'acòrd damb era superfícia inscrita en Registre vitivinicòla de Catalonha, en tot tier en compde eth percentatge de liurament associat a cada parcèla viticòla e, en cas de produsir damb destinacion tà ua denominacion d'origina protegida o tà ua indicacion geografica protegida, es rendiments maxims per varietat fixada pes corresponents organs de gestion des denominacions d'origina protegides o indicacions geografiques protegides.
4. Es cerèrs non pòden cap adméter era entrada enes sues installacions de radim procedent d'un liuraire de cuelhuda que non age era carta viticòla dera campanha en cors.
Títol II. Dera vinicultura
Article 17. Objectius dera ordenacion dera vinicultura
Es objectius en matèria d'ordenacion dera vinicultura son es següents: 
a) Melhorar era competitivitat des productes vinics.
b) Fomentar era diuersitat e era qualitat des productes vinics.
c) Velhar pera seguretat e era qualitat agroalimentària en totes es fases, tant d'elaboracion coma de comercializacion.
d) Fomentar era preséncia internacionau des vins elaboradi e embotelhadi en Catalonha.
e) Divulgar era cultura des vins.
f) Fomentar er enotorisme, era cultura deth vin e d'autes activitats complementàries ara vitivinicultura.
g) Fomentar era formacion deth sector.
f) Fomentar eth cooperativisme e es empreses mercantiles qu’òpten pera corresponsabilitat sociau e ambientau damb eth territòri.
Article 18. Elaboracion de productes vitivinicòles
Sonque se pòden elaborar en Catalonha es productes vitivinicòles que siguen autorizadi pera normativa sectoriau en vigor.
Article 19. Practiques enologiques
1. Eth departament competent en matèria de qualitat agroalimentària pòt autorizar er aument artificiau dera graduacion alcoolica naturau en ua campanha de vrenha determinada, en tot delimitar era zòna e es sòrtes de radim, most o vin, a condicion que se donguen condicions meteorologiques desfavorables, d'acòrd damb era normativa sectoriau. En aguesta autorizacion, s'i an d'includir es metòdes d'aument qu'exprèssament s'accèpten, en encastre dera normativa europèa.
2. Era sollicitud motivada dera autorizacion der aument artificiau dera graduacion alcoolica naturau a d'èster promoiguda en tot cas per organ de gestion dera denominacion d'origina protegida o indicacion geografica protegida corresponenta, o per ua associacion o ordenacion representativa deth sector se non se tracte d'un vin emparat per ua denominacion d'origina protegida o indicacion geografica protegida.
Títol III. Deth sistèma de proteccion dera origina des vins de qualitat
Capítol I. Denominacions d'origina protegides e indicacions geografiques protegides
Article 20. Disposicions generaus
1. As efèctes d'aguesta lei, se compren per denominacion d'origina protegida o indicacion geografica protegida eth nivèu de proteccion des productes originaris d'un encastre territoriau que coïncidís totaument o parciaument damb Catalonha. Era qualitat e es caracteristiques des productes vitivinicòles emparadi s'artenhen peth ligam existent entre era zòna geografica delimitada e arreconeishuda administrativament, es varietats de radim de vinificacion e es factors umans e naturaus que s'apliquen ara sua produccion, elaboracion e envielhiment, d'acòrd damb eth contengut deth plec de condicions. Es productes vitivinicòles emparadi per ua denominacion d'origina protegida o indicacion geografica protegida son es qu'arremassen es punts 1, 3, 4, 5, 6, 8, 9, 11, 15 e 16 dera part II der annèx VII deth Reglament (UE) 1308/2013 deth Parlament Europèu e deth Conselh.
2. Es productes emparadi per ua denominacion d'origina protegida an de complir, aumens, es condicions següentes: 
a) Que s'agen elaborat damb radim dera espècia Vitis vinifera procedenta exclusivament dera zòna geografica dera denominacion d'origina protegida ara quau aperten.
b) Que s'agen elaborat ena zòna geografica acuelhuda ara denominacion d'origina protegida ara quau aperten.
3. Es productes emparadi per ua indicacion geografica protegida an de complir, aumens, es condicions següentes: 
a) Que, aumens, eth 85% deth radim utilizat ena sua elaboracion procedisque exclusivament dera zòna geografica emparada pera indicacion geografica protegida ara quau aperten.
b) Que s'agen elaborat ena zòna geografica acuelhuda ara denominacion d'origina protegida ara quau aperten.
c) Que s'agen elaborat damb radim dera espècia Vitis vinifera o d'un crotzament entre aguesta espècia e d'autes deth genre Vitis.
4. En territòri de Catalonha pòden coexistir indicacions geografiques protegides, denominacions d'origina protegides e diferents nivèus d'emparament, e se pòden suberpausar geograficament a condicion qu'ac autorizen es organs de gestion des denominacions d'origina protegides e indicacions geografiques protegides afectades, e a condicion qu'eth radim e es vins produsidi en ua zòna protegida complisquen es normes mès restrictives des considerades pes denominacions d'origina protegides que se suberpausen.
5. Se pòden delimitar unitats geografiques mendres o mès amples qu'es abastades pera madeisha denominacion d'origina protegida o indicacion geografica protegida, d'acòrd damb critèris objectius referents ath coitiu, eth microclima, es caracteristiques deth solèr, era produccion, era elaboracion, er envielhiment, er embotelhament e era comercializacion, en cadua des quaus cau garantir ues infrastructures acceptables e adaptades as sòns besonhs. S'an d'establir per reglament es critèris de procediment e d'autrejament dera denominacion d'aguestes unitats geografiques mendres o mès amples qu'es abastades pera madeisha denominacion d'origina protegida o indicacion geografica protegida, damb er informe prealable preceptiu der organ de gestion dera denominacion d'origina protegida o indicacion geografica protegida que pertòque.
6. Es denominacions d'origina protegides e indicacions geografiques protegides an de singularizar enes sòns reglaments un distintiu especific entàs viticultors e elaboradors qu'elabòren es sues produccions.
Article 21. Regim d'emparament des denominacions d'origina protegides e indicacions geografiques protegides
1. Eth regim d'emparament dera denominacion d'origina protegida o indicacion geografica protegida implique eth dret d'emplegar-ne eth nòm e d'autes mencions protegides enes productes emparadi e era proïbicion d'utilizar tota indicacion faussa o fallaciosa en çò que concernís ara procedéncia, era origina, era natura o es caracteristiques essenciaus des mòtes, es mosti e es vins, en envàs o er embalatge, ena publicitat o enes documents. Atau madeish, implique era proïbicion d'utilizar envasi que, pes sues caracteristiques, poguen indusir a ua opinion erronèa sus era vertadèra origina deth producte.
2. Era proteccion deth producte emparat s'esten a totes es fases de produccion e comercializacion, e tanben ara presentacion e er etiquetatge, ara publicitat e as documents comerciaus que i hèsquen referéncia.
3. Es denominacions d'origina protegides e indicacions geografiques protegides sonque pòden èster utilizades pes operadors que produsisquen o comercializen vin d'acòrd damb eth plec de condicions deth producte emparat. Aguesti productes son protegidi deuant de quinsevolh usatge illicit, d'acòrd damb era normativa europèa, estatau e autonomica. En conseqüéncia, es nòms e es referéncies a encastres geografics associadi e emparadi laguens d'ua denominacion d'origina protegida o indicacion geografica protegida non se pòden pas utilizar entara designacion de d'auti productes deth sector vitivinicòla, exceptat enes casi emparadi pera normativa europèa.
4. Sonque pòden emplegar es denominacions d'origina protegides e es indicacions geografiques protegides e es nòms a qué hè referéncia aguesta lei es productes que n'agen drets d'usatge.
5. Es marques, es nòms comerciaus e es rasons sociaus que hèsquen referéncia a nòms geografics emparadi pes denominacions d'origina protegides o indicacions geografiques protegides sonque se pòden emplegar en vins o d'auti productes vitivinicòles qu'agen dret ara denominacion de qué se tracte, sense perjudici de çò qu'establís era normativa europèa en çò que concernís as nòrmes generaus entara designacion des vins e es mosti de radim.
Article 22. Encastre e disposicions especifiques des denominacions d'origina protegides e indicacions geografiques protegides
1. Es zònes de produccion, elaboracion e envielhiment des productes emparadi per cada denominacion d'origina protegida s'an de delimitar en plec de condicions, d'acòrd damb es elements agronomics, climatics, ambientaus e umans, e en tot tier en compde era uniformitat de qualitats e caractèrs deth producte, autant analitics coma organoleptics, era aptitud entar envielhiment e eth nivèu tecnologic des cerèrs e des indústries que i collabòren.
2. Entà delimitar es zònes de produccion, elaboracion e envielhiment o modificar es dejà delimitades, er organ de gestion dera denominacion d'origina protegida o indicacion geografica protegida corresponenta a d'eméter un informe tecnic en qué se considèren es elements a qué hè referéncia er apartat 1. Eth contengut d'aguest informe a d'èster verificat per Institut Catalan dera Vinha e eth Vin.
3. Es zònes de produccion e elaboracion an de coïncidir ena estenduda geografica. Es zònes d'envielhiment e embotelhament pòden divergir des anteriores o coïncidir-i, d'acòrd damb es plecs de condicions de cada denominacion.
4. Es organs de gestion des denominacions d'origina protegides e indicacions geografiques protegides pòden proïbir qu'enes cerèrs inscriti enes registres respectius se produsisquen, s'elabòren, s'emmagazinen, se manipulen e s'embotelhen d'auti vins non emparadi, exceptat qu'aguestes activitats s'amien a tèrme separadament des concernentes as vins damb dret ara denominacion d'origina protegida o indicacion geografica protegida respectiva, o ben que se garantisque eth contròl des procèssi de manèra reau e documentau.
Article 23. Titularitat, usatge e gestion des denominacions d'origina protegides e des indicacions geografiques protegides
1. Es denominacions d'origina protegides e es indicacions geografiques protegides son bens de titularitat publica e non pòden pas èster objècte d'alienacion o gravamen.
2. Er usatge e era gestion des denominacions d'origina protegides e es indicacions geografiques protegides son reguladi per aguesta lei, pes normes que la despleguen e pes autes normes que les siguen aplicables.
3. Era gestion des denominacions d'origina protegides correspon ar organ de gestion dera denominacion d'origina protegida o indicacion geografica protegida corresponenta, d'acòrd damb çò qu'establís er article 33.
4. Tota persona fisica o juridica titulara de vinhes o cerèrs qu'ac sollicite e complisque es requisits qu'establissen eth plec de condicions e eth reglament dera denominacion, exceptat es suposicions de sancion, a eth dret d'èster inscrita enes registres der organ de gestion dera denominacion d'origina protegida o indicacion geografica protegida corresponenta e eth dret d'usatge dera denominacion d'origina protegida. Aguesta inscripcion requerís era aprobacion exprèssa der organ de gestion dera denominacion d'origina protegida o indicacion geografica protegida.
Article 24. Reconeishença dera denominacion d'origina protegida e dera indicacion geografica protegida
1. Era reconeishença d'ua denominacion d'origina protegida o d'ua indicacion geografica protegida s'inície per mejan d'ua sollicitud d'agropacions de viticultors e, excepcionaument, de viticultors e elaboradors de vin, persones fisiques o juridiques, adreçada ar Institut Catalan dera Vinha e eth Vin.
2. Era sollicitud de reconeishença a d'anar acompanhada d'un estudi justificatiu e a d'includir, aumens, es documents següents: 
a) Acreditacion der usatge e era notorietat deth nòm en çò que concernís ara comercializacion deth producte.
b) Justificacion qu'eth nòm ei pro precís e ei restacat damb era zòna geografica a delimitar.
c) Vinculacion professionau, economica e territoriau damb es productes entàs quaus se sollicite era inscripcion, pera sua condicion de productors o transformadors qu'exercissen era activitat en encastre geografic dera denominacion d'origina protegida.
d) Plec de condicions.
e) Certificat negatiu deth Burèu Espanhòu de Patentes e Marques e eth Burèu d'Armonizacion deth Mercat Interior, qu'indique que non i a cap de marca que contengue totaument o parciaument eth nòm dera denominacion d'origina protegida o indicacion geografica protegida entara categoria corresponenta a productes vitivinicòles.
3. Era instruccion der expedient de reconeishença correspon ar Institut Catalan dera Vinha e eth Vin, que pòt sollicitar informes a quinsevolh organ administratiu dera Generalitat o a d'autes administracions publiques qu'agen competéncies en çò que concernís ara vinha e eth vin. Era direccion der Institut Catalan dera Vinha e eth Vin a de formular ua prepausa, abans dera resolucion corresponenta.
4. Un viatge instruït eth procediment de reconeishença dera denominacion d'origina protegida, eth conselhèr competent en matèria d'agricultura a de dictar ua resolucion pera quau se reconeishe, provisionaument, s'ei procedent, era denominacion d'origina protegida o indicacion geografica protegida.
5. Era resolucion de reconeishença a de contier eth plec de condicions e era concession dera reconeishença nacionau transitòria dera denominacion d'origina protegida o indicacion geografica protegida, e tanben era reconeishença der organ de gestion.
6. Eth tèrme entà dictar era resolucion de reconeishença ei de sies mesi. Era sollicitud se considère desestimada se, en aguest tèrme, non s'a dictat ua resolucion de forma exprèssa.
7. Era concession der emparament nacionau transitòri ei en vigor entath periòde comprenut entre era publicacion en Diari Oficial de la Generalitat de Catalunya e eth Boletín Oficial del Estado dera dita concession e era inscripcion en Registre europèu de denominacions d'origina protegides e indicacions geografiques protegides E-Bacchus, o eth sòn equivalent.
8. Un viatge publicada era resolucion de reconeishença, s'a d'elaborar e aprovar, per mejan d'ua orde deth conselhèr competent en matèria de vinicultura, eth reglament dera denominacion d'origina protegida corresponenta.
9. Correspon ar Institut Catalan dera Vinha e eth Vin era tramitacion der expedient de sollicitud de reconeishença ara Comission Europèa.
10. Eth procediment de reconeishença s'a de desplegar per mejan d'ua orde deth conselhèr competent en matèria de vitivinicultura.
Article 25. Plec de condicions des denominacions d'origina protegides e des indicacions geografiques protegides
1. Es denominacions d'origina protegides e es indicacions geografiques protegides an d'auer un plec de condicions qu'a de perméter de verificar es condicions apertenhentes de produccion des productes emparadi pera denominacion d'origina protegida.
2. Eth plec de condicions a de contier, aumens, es donades següentes: 
a) Eth nom dera denominacion d'origina protegida o dera indicacion geografica protegida
b) Era descripcion deth vin o es vins dera denominacion d'origina protegida o dera indicacion geografica protegida damb es sues principaus caracteristiques analitiques e organoleptiques.
c) Es practiques enologiques especifiques utilizades entà elaborar eth vin o es vins dera denominacion d'origina protegida o dera indicacion geografica protegida e es restriccions apertenhentes impausades entà elaborar-les, s’ei procedent, includides es relatives ar embotelhament, en tot especificar s'aguest s'a de hèr ena zòna geografica acuelhuda ara denominacion d'origina protegida o era indicacion geografica protegida.
d) Era delimitacion dera zona geografica dera denominacion d'origina protegida o dera indicacion geografica protegida
e) Eth rendiment maxim per ectara.
f) Era varietat o es varietats de radim damb es quaus s'elabòren eth vin o es vins protegidi.
g) Era explicacion detalhada deth ligam entre era qualitat e es caracteristiques deth vin o vins protegidi e es factors naturaus e umans dera zòna geografica dera denominacion d'origina protegida o indicacion geografica protegida.
h) Eth regim de declaracions e registres entà assegurar era origina e es autes caracteristiques exigibles des productes emparadi.
e) Es contròls as quaus s'an de sométer eth vin o es vins protegidi.
j) Eth registre de titulars de vinhes e cerèrs e d'embotelhadors e envasadors.
k) Eth nòm e era adreça des autoritats o es organismes encargadi de verificar eth compliment des disposicions deth plec de condicions e es prètzhèts especifics.
Article 26. Modificacion des plecs de condicions des denominacions d'origina protegides e es indicacions geografiques protegides
1. Correspon ar organ de gestion dera denominacion d'origina protegida o dera indicacion geografica protegida promòir e sollicitar era modificacion deth plec de condicions, que s'a de tramitar d'acòrd damb eth madeish procediment de sollicitud de reconeishença de denominacion d'origina protegida o indicacion geografica protegida, damb es especificitats qu'establís aguest article.
2. Enes sollicituds de modificacion des plecs de condicions s'an de descríuer individualizadament es modificacions prepausades e es arguments tecnics que ne justifiquen era adopcion. Se se preten agranir ua zòna de produccion, er organ de gestion dera denominacion d'origina protegida o indicacion geografica protegida corresponenta a d'aportar un informe de donades agronomiques, edafoclimatiques e mieiambientaus dera zòna que se vò agranir, eth quau a d'acreditar qu'era zòna a agranir a pro similituds damb era zòna dera denominacion d'origina entà perméter d'elaborar productes d'acòrd damb eth plec de condicions dera denominacion d'origina protegida que correspone.
3. Correspon ar Institut Catalan dera Vinha e eth Vin elaborar e tramitar er expedient tecnic de modificacion deth plec de condicions, e tanben verificar qu'es modificacions prepausades pes organs de gestion des denominacions d'origina protegides o indicacions geografiques protegides siguen ajustades d'un punt d’enguarda juridic e tecnic.
4. Era acceptacion per Institut Catalan dera Vinha e eth Vin des modificacions deth plec de condicions sollicitades compòrte er inici d'un procediment nacionau d'oposicion damb ua durada de dus mesi a compdar dera sua publicacion en Diari Oficial de la Generalitat de Catalunya e en Boletín Oficial del Estado, e, s'ei procedent, en web que se designe.
5. Quinsevolh persona fisica o juridica que considère afectadi es sòns drets o interèssi e ac acredite se pòt opausar de forma fondamentada ara modificacion deth plec de condicions.
6. Un viatge finit eth termini d'oposicion e resolvut aguest favorablament, er Institut Catalan dera Vinha e eth Vin emet ua resolucion favorabla ara modificacion deth plec de condicions.
7. Un viatge publicada era resolucion favorabla ara modificacion deth plec de condicions en Diari Oficial de la Generalitat de Catalunya e eth Boletín Oficial del Estado, er Institut Catalan dera Vinha e eth Vin a de manar er expedient ara Comission Europèa.
Article 27. Reglaments des denominacions d'origina protegides e des indicacions geografiques protegides
1. Es denominacions d'origina protegides e es indicacions geografiques protegides se regissen per un reglament, en quau an de constar es aspèctes organizatius e intèrns, e tanben era referéncia ath plec de condicions, qu'an egalament caractèr normatiu.
2. Es reglaments an de contier es elements següents: 
a) Es caracteristiques basiques deth plec de condicions o, s'ei procedent, eth tèxte intègre d'aguest.
b) Era regulacion des registres des titulars de vinhes e cerèrs.
c) Eth regim de foncionament intèrn der organ de gestion dera denominacion d'origina protegida o indicacion geografica protegida.
d) Es aspèctes de regim electorau especific dera denominacion d'origina protegida.
e) Eth regim economic, financèr e pressupostari der organ de gestion dera denominacion d'origina protegida o indicacion geografica protegida.
f) Quinsevolh aute ahèr que complète eth foncionament dera denominacion d'origina protegida o dera indicacion geografica protegida e deth sòn organ de gestion.
Article 28. Tramitacion des reglaments des denominacions d'origina protegides e des indicacions geografiques protegides
1. Es sollicitants d'ua denominacion d'origina protegida o indicacion geografica protegida an de presentar ua prepausa de reglament amassa damb era sollicitud de reconeishença, damb eth contengut minim qu'establís er article 27.
2. Un viatge instruït er expedient de reconeishença d'acòrd damb çò qu'establís er article 24, er Institut Catalan dera Vinha e eth Vin a de formular ua prepausa ath titular deth departament competent en matèria de vitivinicultura, eth quau a de dictar ua orde pera quau s'apròve eth reglament.
Article 29. Modificacions des reglaments des denominacions d'origina protegides e des indicacions geografiques protegides
1. S'er organ de gestion d'ua denominacion d'origina protegida o indicacion geografica protegida vò modificar un reglament dera dita denominacion o indicacion a d'elevar era prepausa de modificacion ar Institut Catalan dera Vinha e eth Vin en tot adjúnher-i er acòrd dera comission rectora.
2. Er organ de gestion dera denominacion d'origina protegida o indicacion geografica protegida a de júnher ara sollicitud de modificacion deth reglament es estudis e informes que considère de besonh. En tot cas, aguesti estudis e informes an d'acreditar era convenença de modificar eth reglament.
3. Er Institut Catalan dera Vinha e eth Vin, un viatge instruït er expedient de modificacion deth reglament, a de formular ua prepausa ath titular deth departament competent en matèria de vitivinicultura, eth quau a de dictar, s'ei procedent, ua orde de modificacion deth reglament.
Article 30. Obligacions des operadors
1. Es operadors que volguen elaborar, envasar, emmagazinar, envielhir o comercializar productes viticòles damb era empara d'ua denominacion d'origina protegida o ua indicacion geografica protegida an es obligacions següentes: 
a) Inscriuer-se en registre o registres dera denominacion d'origina protegida o indicacion geografica protegida que les correspone.
b) Complir eth plec de condicions dera denominacion d'origina protegida o indicacion geografica protegida e era normativa sectoriau aplicabla.
c) Provedir era informacion sollicitada pera autoritat competenta e era documentacion acreditativa.
d) Someter-se ara verificacion annau deth compliment deth plec de condicions ena elaboracion deth producte emparat, qu'afècte a totes es fases e es activitats dera produccion, era manipulacion, era elaboracion, era transformacion, er envielhiment, er envasament, er emmagazenatge, er etiquetatge, era presentacion e eth transpòrt.
e) Sollicitar era autorizacion d'usatge des etiquetes comerciaus deuant der organ de gestion dera denominacion d'origina protegida o indicacion geografica protegida, que l'a de resòlver en termini d'un mes.
f) Complir es obligacions qu'establís era normativa pròpria der organ de gestion.
g) Notificar es donades de besonh entara inscripcion en registre o registres der organ de gestion dera denominacion d'origina protegida o indicacion geografica protegida, o, se non n'i a, der Institut Catalan dera Vinha e eth Vin.
h) Collaborar damb es entitats de gestion e er Institut Catalan dera Vinha e eth Vin ena defensa e promocion dera denominacion d'origina protegida o era indicacion geografica protegida e es productes emparadi.
i) Contribuïr economicament ath finançament des entitats de gestion dera denominacion d'origina protegida o indicacion geografica protegida entar exercici des foncions que li son pròpries.
2. Es operadors non pòden comercializar producte emparat se non s'an sometut ara verificacion deth compliment deth plec de condicions e non an era corresponenta certificacion en vigor.
Capítol II. Vins de finca qualificada e vins damb tèrme tradicionau
Article 31. Vins de finca qualificada
1. Es vins de finca qualificada an d'èster reconeishudi per ua resolucion deth conselhèr competent en matèria de vitivinicultura, damb er expedient prealable incoat per Institut Catalan dera Vinha e eth Vin, en qué s'an de soslinhar es caracteristiques qualitatives especiaus estacades a un entorn determinat, damb ua estenduda inferiora a un municipi. En aguest expedient i a de constar un informe preceptiu der organ de gestion dera denominacion d'origina protegida ena quau sigue includida era finca.
2. Eth nòm dera finca qualificada se resèrve entàs vins damb denominacion d'origina protegida que s'i produsisquen e non pòt èster utilizat en d'auti vins o productes vitivinicòles.
3. Era reconeishença d'un vin de finca qualificada gaudís dera madeisha proteccion qu'era denominacion d'origina protegida ara quau aperten e a de constar en etiquetatge amassa damb eth nòm dera denominacion d'origina protegida.
4. Per reglament, s'a d'establir un sistèma de traçabilitat e certificacion des productes emparadi pes vins de finca qualificada que garantisque era qualitat deth producte, e s'an de desvolopar eth procediment de sollicitud e autrejament e es auti aspèctes qu'establís aguest article.
5. Es vins de finca qualificada an de complir, entre d'auti, es requisits de mès exigéncia següents: 
a) Es parcèles de vinha e es cerèrs elaboradors an d'auer ua antiquitat minima d'inscripcion de dètz ans enes registres corresponents dera denominacion d'origina protegida.
b) Eth rendiment maxim exprimit en quilograms e ectolitres per ectara a d'èster aumens un 15% inferior ath qu'establís eth plec de condicions dera denominacion d'origina protegida ara quau aperten.
6. Era puntuacion exigida peth comitat de tast ath vin de finca qualificada a d'èster superiora ara exigida entara rèsta de vins dera denominacion d'origina protegida ara quau aperten.
Article 32. Vins damb tèrme tradicionau
Es productes vinics acuelhudi a ua denominacion d'origina protegida o a ua indicacion geografica protegida pòden utilizar es tèrmes tradicionaus enes suposicions qu'establís era normativa europèa.
Capítol III. Organs de gestion dera denominacion d'origina protegida o indicacion geografica protegida
Article 33. Natura juridica
1. Es organs de gestion dera denominacion d'origina protegida o indicacion geografica protegida se constituïssen coma corporacions de dret public as quaus s'atribuís era gestion d'ua denominacion d'origina protegida.
2. Es organs de gestion dera denominacion d'origina protegida o indicacion geografica protegida an personalitat juridica pròpria, autonomia economica e plea capacitat juridica e d'obrar entath compliment des sues foncions.
3. Es organs de gestion dera denominacion d'origina protegida o indicacion geografica protegida son subjèctes damb caractèr generau ath dret privat, exceptat enes accions que compòrten er exercici de potestats o foncions publiques, en qué son subjèctes ath dret administratiu. Es accions en matèria de gestion des registres de vinhes e cerèrs, regim electorau e, s'ei procedent, inspeccion son subjèctes ath dret administratiu.
4. Contra es actes e es resolucions des organs de govèrn des organs de gestion dera denominacion d'origina protegida o indicacion geografica protegida subjèctes ath dret administratiu se pòt interpausar un recors deuant deth director der Institut Catalan dera Vinha e eth Vin en termini e damb es requisits qu'establissen es leis de procediment administratiu.
Article 34. Estructura e foncionament
1. Era estructura intèrna e eth foncionament des denominacions d'origina protegides se regissen per principis democratics.
2. Es organs de gestion dera denominacion d'origina protegida o indicacion geografica protegida son integradi pes persones fisiques e juridiques inscrites enes registres de vinhes e cerèrs des denominacions d'origina protegides corresponentes.
3. Es organs de govèrn der organ de gestion dera denominacion d'origina protegida son obligatoriament era comission rectora e eth president, e tanben tot aute organ qu'establisque eth reglament.
4. Era comission rectora der organ de gestion ei elegida per sufragi liure, dirècte, parièr e secrèt entre toti es membres inscriti enes diuèrsi registres que gestione er organ de gestion. S'a de respectar era paritat entre es vocaus productors e es vocaus elaboradors.
5. S'a d'establir per reglament eth procediment entara eleccion des organs de govèrn des organs de gestion dera denominacion d'origina protegida o indicacion geografica protegida.
6. Eth manament des vocaus e es organs de govèrn des organs de gestion dera denominacion d'origina protegida o indicacion geografica protegida ei de quate ans a compdar deth dia dera prenuda de possession derivada des eleccions en qué son escuelhudi. Un viatge finalizat eth manament, es vocaus e es organs deth conselh contunhen d'exercir es sues foncions enquia qu'es naui vocaus non prenen possession deth cargue. Eth manament prorrogat a de garantir eth foncionament ordinari der organ de gestion.
7. Eth president dera comission rectora n'exercís era representacion legau e ne presidís abituaument es organs, exceptat es casi que determine eth reglament dera denominacion d'origina protegida.
8. Er Institut Catalan dera Vinha e eth Vin a de designar dos vocaus tecnics dera comission rectora, damb votz e sense vòt, en representacion dera Administracion dera Generalitat, qu'assistissen as amassades dera comission rectora.
9. Era Generalitat pòt manar ar organ de gestion dera denominacion d'origina protegida o indicacion geografica protegida era gestion des bens e es servicis des quaus aquera age era titularitat, entath compliment des fins e er exercici des foncions der organ de gestion dera denominacion d'origina protegida o indicacion geografica protegida.
Article 35. Finalitats e foncions
1. Es finalitats des organs de gestion dera denominacion d'origina protegida o indicacion geografica protegida son era representacion, era defensa, era garantia, eth contròl e era promocion dera denominacion d'origina protegida.
2. Es foncions des organs de gestion dera denominacion d'origina protegida o indicacion geografica protegida son es següentes: 
a) Gestionar es registres de viticultors e cerèrs dera denominacion d'origina protegida.
b) Gestionar eth sistèma de contròl d'entrades e gessudes de matèries prumères e productes des installacions d'elaboracion, emmagazenatge, envielhiment, embotelhament e etiquetatge inscrites.
c) Verificar era origina e era qualitat deth radim, des mosti e des vins qu'òpten a èster emparadi pera denominacion d'origina protegida, e expedir-ne, s'ei procedent, era documentacion acreditativa corresponenta.
d) Expedir es certificats d'origina e es ligams sageradi de garantia e exercir eth contròl des lòts.
e) Aprovar e controtlar er usatge des etiquetes des vins protegidi, exclusivament enes aspèctes qu'afècten ara denominacion d'origina protegida.
f) Controtlar era produccion, era procedéncia, era elaboracion e era comercializacion des productes emparadi pera denominacion d'origina protegida.
g) Modificar, s'ei procedent –excepcionaument, entà ua campanha e damb er informe prealable der organ de gestion dera denominacion d'origina, degudament validat per Institut Catalan dera Vinha e eth Vin, d'acòrd damb critèris de contròl e melhorament dera qualitat e laguens es limits maxims fixadi peth plec de condicions e eth reglament dera denominacion d'origina protegida–, es rendiments, es limits maxims de produccion o transformacion, e quinsevolh aute aspècte que pogue influïr en aguesti procèssi, en tot tier en compde es mesures de produccion d'ans anteriors e d'acòrd damb era normativa en vigor.
h) Conéisher era incoacion des expedients sancionadors relatius as operadors inscriti ena denominacion d'origina protegida e, s'ei eth cas, era sancion corresponenta.
i) Elaborar es estadistiques de produccion, elaboracion e comercializacion des productes emparadi e tota auta informacion que les sigue requerida, e comunicar tota era informacion ar Institut Catalan dera Vinha e eth Vin.
j) Hèr accions de foment dera denominacion d'origina protegida.
k) Establir e gestionar es quòtes obligatòries entath finançament des organs de gestion des denominacions d'origina protegides o indicacions geografiques protegides, d'acòrd damb çò que dispòsen es sòns reglaments.
l) Crear e mantier actualizadi es censi electoraus de viticultors e de cerèrs.
m) Velhar peth desvolopament sostenible dera zòna de produccion.
n) Collaborar enes activitats de valorizacion des zònes vitivinicòles coma auviatge culturau e en activitats d'enoturisme.
o) Elaborar es pressupòsti respectius, que s'an d'aprovar dera manèra que determinen es reglaments corresponents des denominacions d'origina protegides.
p) Qualificar era annada o era cuelhuda.
q) Velhar per emparament dera denominacion d'origina protegida.
r) Prepausar es modificacions deth plec de condicions e deth reglament dera denominacion d'origina protegida.
s) Es autes que li mane era Administracion.
3. Es organs de gestion des denominacions d'origina protegides o indicacions geografiques protegides pòden participar, per eri madeishi o en tot participar en empreses publiques o privades, en societats mercantiles e en associacions o fondacions er objècte des quaus sigue restacat damb era defensa, eth contròl, era recèrca, era sanitat vegetau, era elaboracion, era comercializacion, era promocion e era difusion des productes emparadi pera denominacion d'origina protegida.
4. Es foncions qu'especifique er apartat 2 se considèren obligacions enes tèrmes qu'establís era normativa aplicabla en cada cas.
5. Es organs de gestion des denominacions d'origina protegides o indicacions geografiques protegides an d'adoptar es mecanismes de besonh entà garantir era origina des productes e es sòns procèssi de produccion, elaboracion, envielhiment, emmagazenatge e comercializacion.
Article 36. Auditories
Es organs de gestion des denominacions d'origina protegides o indicacions geografiques protegides son sometudi a auditories annaus tecniques, economiques, financères o de gestion, qu'an de hèr es organs dera Generalitat o er Institut Catalan dera Vinha e eth Vin.
Article 37. Tutèla
Correspon ar Institut Catalan dera Vinha e eth Vin er exercici des foncions de tutèla sus es organs de gestion des denominacions d'origina protegides e es indicacions geografiques protegides. Damb aguesta fin, pòt hèr es visites e es inspeccions qu'estime convenentes entà verificar eth grad de compliment des obligacions des organs de gestion des denominacions d'origina protegides e es indicacions geografiques protegides.
Article 38. Informacion complementària
Es organs de gestion des denominacions d'origina protegides e es indicacions geografiques protegides an de comunicar ar Institut Catalan dera Vinha e eth Vin era composicion des sòns organs de govèrn e es modificacions que s'i produsisquen. Egalament, an de comunicar eth nomentament e eth cessament, s'ei eth cas, deth secretari.
Article 39. Incompliment des obligacions des organs de gestion des denominacions d'origina protegides o indicacions geografiques protegides
1. S'er organ de gestion dera denominacion d'origina protegida o indicacion geografica protegida non acomplís es obligacions que li son pròpries, er Institut Catalan dera Vinha e eth Vin li a de hèr un avertiment entà qu'ac esmende.
2. S'es organs de gestion des denominacions d'origina protegides o indicacions geografiques protegides persistissen en incompliment des sues obligacions, era persona titulara deth departament competent en matèria d'agricultura, a prepausa deth director der Institut Catalan dera Vinha e eth Vin, pòt suspéner es organs de govèrn enes sues foncions per un periòde maxim de tres mesi e nomentar ua comission gestora que n'exercisque es foncions deth temps que dure era suspension.
3. Er incompliment des obligacions des organs de gestion des denominacions d'origina protegides o indicacions geografiques protegides a caractèr grèu s'er expedient administratiu qu'instruís ad aguest efècte er Institut Catalan dera Vinha e eth Vin pròve que i concorren era recidiva o era reiteracion, era mala fe, er incompliment deliberat o era perturbacion manifèsta der interès public. Er incompliment grèu da lòc ara suspension temporau des cargues der organ de gestion per un periòde d'entre tres e sies mesi o a ua suspension definitiva des membres des organs de govèrn. En aguestes suposicions, era persona titulara deth departament competent en matèria d'agricultura a de nomentar ua comission gestora deth temps que dure era suspension temporau o deth temps que non siguen elegidi es naui organs de govèrn.
4. S'a de determinar per reglament eth procediment aplicable a ço qu'establissen es apartats 1, 2 e 3. Aguest procediment a d'includir eth tramit d'audiéncia ar organ de gestion dera denominacion d'origina protegida o indicacion geografica protegida.
Títol IV. Des productes vitivinicòles sense denominacion d'origina protegida ne indicacion geografica protegida
Article 40. Mencions des varietats de radim ena presentacion d'un producte vitivinicòla varietau
Ena presentacion d'un producte vitivinicòla varietau non se pòden pas mencionar es varietats de radim qu'era normativa sectoriau excludís exprèssament der usatge en etiquetatge d'aguesti productes.
Article 41. Contròl en matèria de qualitat e conformitat des productes vitivinicòles non emparadi per ua denominacion d'origina protegida o indicacion geografica protegida e deth compliment des indicacions des varietats de radim de vinificacion o der an de cuelhuda
1. Es operadors qu'elabòren productes vitivinicòles non emparadi per ua denominacion d'origina protegida o indicacion geografica protegida an d'assegurar e garantir qu'aguesti productes e es matèries e es elements entà produsir-les e comercializar-les complissen era legislacion en vigor en matèria de qualitat e conformitat deth producte. An de dispausar d'un sistèma d'autocontròl damb un registre documentau que contengue, aumens, era definicion des fases deth procediment d'elaboracion e era garantia en contròl d'aguesti productes.
2. Eth procediment de certificacion, aprobacion e contròl des productes vitivinicòles a de complir e desvolopar, aumens, es aspèctes següents: 
a) Eth garantiment dera certificacion deth vin en quinsevolh fasa d'elaboracion, en tot includir-i er embotelhatge, pera autoritat competenta o per un organisme de contròl acreditat degudament d'acòrd damb era norma UNE-EN 17065 o era norma europèa que la substituïsque.
b) Era realizacion d'examens organoleptics e analitics.
c) Era aplicacion deth metòde de contròl escuelhut, que pòt èster aleatòri, per prenuda de mòstres o sistematic.
Títol V. Deth contròl oficiau
Capítol I. Contròl
Article 42. Autoritat competenta
1. Er Institut Catalan dera Vinha e eth Vin ei era autoritat competenta entà verificar eth compliment deth plec de condicions des denominacions d'origina protegides e des indicacions geografiques protegides e des vins d'annada e de varietat.
2. Eth departament competent en matèria d'agricultura, per mejan dera direccion generau competenta en matèria de viticultura, ei era autoritat competenta en inspeccion e contròl viticòles.
3. Eth departament competent en matèria de qualitat agroalimentària, per mejan dera direccion generau competenta en matèria de viticultura, ei era autoritat competenta en inspeccion e contròl vinicòles.
Article 43. Verificacion deth compliment deth plec de condicions
1. Er operador a d'assumir eth còst dera verificacion deth compliment deth plec de condicions deth producte emparat per ua denominacion d'origina protegida o indicacion geografica protegida.
2. Era verificacion deth compliment deth plec de condicions deth producte emparat per ua denominacion d'origina protegida o indicacion geografica protegida a d'includir: 
a) Un examen annau organoleptic e analític fisicoquimic des productes, en quinsevolh des fases deth procès de produccion, en tot includir-i er envasament, hèt per jurats de tastavins e laboratòris autorizadi.
b) Ua verificacion annau des condicions des installacions des operadors. S'a de verificar qu'aguestes an pro capacitat entà complir es requisits qu'establís eth plec de condicions, per mejan der examen documentau, er estudi de pròves objectives e era traçabilitat de totes es fases deth procès que s'inície ena vinha e finalize damb er etiquetatge.
Article 44. Delegacion des prètzhèts de verificacion deth compliment deth plec de condicions
1. Es foncions de verificacion deth compliment deth plec de condicions des productes emparadi per ua denominacion d'origina protegida o indicacion geografica protegida son exercides pera autoritat competenta, delegades as organs de contròl des denominacions d'origina protegides o indicacions geografiques protegides, o adjudicades a ua o mès entitats de certificacion enes tèrmes qu'establís era normativa europèa.
2. S'era autoritat competenta deth contròl oficiau òpte per delegar aguestes foncions ar organ de contròl dera denominacion d'origina protegida o indicacion geografica protegida o adjudicar-les a ua o mès entitats de certificacion, en ambdús casi, an d'èster acreditadi d'acòrd damb era norma UNE-EN-ISO/IEC 17065/2012 o era norma que la substituïsque.
3. En cas de delegacion des foncions a organs de contròl o d'adjudicacion a entitats de certificacion, era autoritat competenta a de verificar que complissen es requisits següents: 
a) Auer era experiéncia e era infrastructura de besonh entà acomplir es prètzhèts delegadi o adjudicadi.
b) Auer personau tecnic contractat damb era qualificacion e era experiéncia avientes entà exercir era foncion encargada, d'acòrd damb es besonhs dera denominacion d'origina protegida o indicacion geografica protegida.
c) Èster imparciau e non auer cap de conflicte d'interèssi en çò que concernís ar exercici dera foncion inspectora.
4. Er Institut Catalan dera Vinha e eth Vin, coma autoritat competenta, establís eth sistèma de verificacion deth compliment deth plec de condicions, damb er acòrd prealable damb es organs de gestion des denominacions d'origina protegides o indicacions geografiques protegides.
5. Correspon ar Institut Catalan dera Vinha e eth Vin era supervision des prètzhèts acomplidi pes organismes delegadi o es entitats adjudicatàries.
6. Er Institut Catalan dera Vinha e eth Vin pòt retirar o suspéner era delegacion s'era entitat de certificacion non acomplís corrèctament es prètzhèts que li an estat assignadi. Era delegacion s'a de retirar automaticament s'era entitat de certificacion non adòpte mesures correctores adequades e efectives. Er organ de gestion dera denominacion d'origina protegida o indicacion geografica protegida pòt prepausar ar Institut Catalan dera Vinha e eth Vin era retirada o suspension s'era verificacion deth plec de condicions ei adjudicada a ua o mès entitats de certificacion.
Article 45. Obligacions des entitats de certificacion e contròl
1. Era entitat de certificacion e contròl a era obligacion generau d'èster inscrita en Registre d'entitats de certificacion e contròl de productes agroalimentaris de Catalonha.
2. S'ua entitat de certificacion e contròl prepause era suspension dera certificacion d'un operador, la suspen o la retire, ac a de comunicar ar organ de gestion dera denominacion d'origina protegida o indicacion geografica protegida corresponenta e ar Institut Catalan dera Vinha e eth Vin en termini d'un dia abil.
3. Es entitats de certificacion e contròl an de conservar e méter a disposicion der Institut Catalan dera Vinha e eth Vin e der organ de gestion dera denominacion d'origina protegida o indicacion geografica protegida, s'aguesti ac solliciten, es donades e es expedients des accions des darrèri sies ans.
Capítol II. Inspeccion
Article 46. Obligacions des operadors
1. Es persones fisiques o juridiques titulares de vinhes e cerèrs plaçadi en Catalonha an de complir aguesta lei e era normativa que la desplegue, e tanben es autes normes concordantes, tant en encastre autonomic coma en estatau o europèu. Tanben les an de complir es persones fisiques o juridiques qu'impòrten, expòrten, emmagazinen, distribuïsquen, provedisquen, premanisquen, venen o liuren ath consum vins, matèries o elements emplegadi ena produccion vitivinicòla.
2. Es operadors a qué hè referéncia er apartat 1, a requeréncia des organs administratius competents en matèria de vitivinicultura o deth sòn personau en exercici dera foncion inspectora, son obligadi a: 
a) Provedir-les informacion sus es installacions, es productes, es servicis o es sistèmes de produccion, elaboracion e comercializacion, e perméter qu'es inspectors ne hèsquen era verificacion.
b) Perméter er accès as locaus, as veïculs que s'empleguen entath transpòrt des mercadaries e ara documentacion justificativa des sistèmes de produccion, elaboracion, transformacion o comercializacion, entà hèr-ne era verificacion.
c) Perméter es visites d'inspeccion e prenuda de mòstres o quinsevolh auta sòrta de contròl o assag sus es productes vinics qu'elabòren, distribuïsquen o comercializen e sus es matèries prumères, es additius o es materiaus emplegadi.
d) Facilitar as inspectors era còpia o era reproduccion dera documentacion relativa as productes vinics.
e) Justificar es verificacions e es contròls amiadi a tèrme sus es productes vinics.
3. Es operadors a qué hè referéncia er apartat 1 an de collaborar, s'ei procedent, damb es entitats que hèsquen accions de certificacion e contròl.
Article 47. Foncion inspectora
1. Era foncion inspectora ei exercida pera direccion generau competenta en matèria d'agricultura se se tracte de viticultura e pera direccion generau competenta en matèria de qualitat agroalimentària se se tracte de vinicultura.
2. Eth personau dera Administracion qu'acomplís prètzhèts inspectors en matèria vitivinicòla a, en exercici des sues foncions, era consideracion d'agent dera autoritat e pòt sollicitar era collaboracion de quinsevolh administracion publica d'acòrd damb era normativa aplicabla en aguesta matèria.
3. Es organs de gestion des denominacions d'origina protegides o indicacions geografiques protegides pòden demanar que les encarguen er exercici des foncions inspectores en matèria de compliment deth plec de condicions e deth reglament dera madeisha denominacion d'origina protegida o indicacion geografica protegida. Entà poder exercir-les an de complir es requisits següents: 
a) Auer era experiéncia e era infrastructura de besonh entà acomplir es prètzhèts encargadi.
b) Auer personau tecnic contractat damb era qualificacion e era experiéncia avientes entà exercir era foncion encargada, d'acòrd damb es besonhs dera denominacion d'origina protegida o indicacion geografica protegida.
c) Èster imparciau e non auer cap de conflicte d'interèssi en çò que concernís ar exercici dera foncion inspectora.
4. Era encomana der exercici des foncions inspectores en matèria de compliment deth plec de condicions e deth reglament a ua durada maxima de dus ans. Un viatge finalizat aguest periòde, damb era verificacion prealabla pera autoritat competenta deth compliment des requisits iniciaus que dèren lòc ara encomana, tocant ar exercici qu'era denominacion d'origina protegida o indicacion geografica protegida a hèt dera foncion inspectora, se pòt tornar a encargar damb era madeisha durada iniciaument autrejada.
5. Es vededors des organs de gestion des denominacions d'origina protegides o indicacions geografiques protegides qu'exercissen foncions inspectores an es madeishes atribucions qu'es inspectors dera Administracion publica, e es sues accions s'an de considerar coma hètes per aguesta. Ath delà, pòden sollicitar, se cau, eth supòrt de besonh des fòrces e es còssi de seguretat.
6. Eth personau que, d'acòrd damb aguesta lei, acomplís prètzhèts inspectors pòt accedir, en exercici des sues foncions, as vinhes, es locaus e es installacions des empreses, e as mejans de transpòrt, e tanben pòt analisar e estudiar, se cau, era documentacion administrativa, tecnica, comerciau, fiscau, compdable e industriau des empreses qu'inspeccione. Aguestes accions e es sòns resultats an, en tot cas, caractèr confidenciau e valor probatòria.
7. Eth personau que, d'acòrd damb aguesta lei, acomplís prètzhèts inspectors pòt inspeccionar es productes vitivinicòles e es substàncies que se destinen a elaborar-les.
Article 48. Foncions dera inspeccion
1. Es foncions dera inspeccion vitivinicòla son: 
a) Verificar es productes vitivinicòles e es auti productes que s'empleguen coma compausant o qu'intervenguen ena sua elaboracion.
b) Verificar eth compliment dera normativa dera produccion, era transformacion e era comercializacion des productes vitivinicòles.
c) Verificar era coïncidéncia entre es declaracions formaus e era realitat materiau des productes vitivinicòles.
d) Controtlar eth compliment dera normativa dera designacion, era denominacion, era presentacion, es envasi, er embalatge, es documents d'acompanhament des transpòrts, es factures, es documents comerciaus, era publicitat, es registres e era documentacion des sistèmes de garantia dera traçabilitat.
e) Detectar e hèr evident es risqui de frauda, adulteracion o falsificacion, es practiques non autorizades, proïbides, antireglamentàries o clandestines des productes vinics e es conductes qu'afècten negativament o que prejudícien as interèssi economics deth sector vitivinicòla o des consumidors.
f) Verificar era veracitat dera informacion que se balhe sus es productes.
g) Verificar era fiabilitat des sistèmes e es procediments de traçabilitat des productes utilizadi pes operadors vinics, e tanben er autocontròl.
h) Establir es programes de prevision que definisquen eth caractèr, era freqüéncia e es critèris des accions de contròl que s'an d'amiar a tèrme en un periòde determinat.
i) Velhar per emparament des productes damb denominacion d'origina protegida o indicacion geografica protegida.
j) Impulsar es accions correctives o punitives derivades des presomptives infraccions detectades enes accions de contròl.
k) Quinsevolh auta foncion de natura similara que les manen es organs dera administracion competenta.
2. Es foncions dera inspeccion vitivinicòla s'exercissen sense perjudici des competéncies que corresponen ath departament competent en matèria de salut e a d'autes administracions.
Article 49. Mesures preventives
1. En exercici dera foncion inspectora, se pòden adoptar es mesures preventives a qué hè referéncia er apartat 2, en tot hèr a constar ena acta autant er objècte coma es motius que n'aconselhen era adopcion. Aguestes mesures preventives an d'èster proporcionades damb era irregularitat detectada e s'an de mantier pendent eth temps estrictament de besonh entà hèr es dilligéncies avientes o, s'era non conformitat ei esmendable, pendent eth temps de besonh entà eliminar eth hèt que motivèc era actuacion. era quau causa a d'èster verificada peth personau qu'exercís es foncions inspectores.
2. Es mesures preventives pòden consistir enes accions següentes: 
a) Era immobilizacion des productes vitivinicòles e des matèries o es elements entara produccion e era comercializacion vitivinicòles.
b) Eth contròl prealable des productes que se volguen comercializar.
c) Era paralizacion des veïculs en què se transpòrten productes vitivinicòles o matèries e elements entara produccion e era comercializacion vitivinicòles.
d) Era retirada deth mercat de productes vitivinicòles o de matèries e elements entara produccion e era comercializacion vitivinicòles.
e) Era suspension temporau deth foncionament d'un airau, un element o ua activitat der establiment inspeccionat.
f) Era suspension provisionau dera comercializacion, era crompa o er aqueriment de productes vitivinicòles o de matèries e elements entara produccion e era comercializacion vitivinicòles.
3. Es mesures preventives adoptades peth personau qu'exercís foncions inspectores non pòden pas durar mès de quinze dies e an d'èster confirmades, modificades o lheuades per organ competent entà iniciar eth procediment sancionador. Aguestes mesures demoren sense efècte s'en termini indicat non s'an hèt es accions complementàries.
4. Es despenes generades pera adopcion des mesures preventives son a cargue dera persona responsabla o titulara des drets sus es mercadaries.
Article 50. Destinacion des productes sometudi a immobilizacion cautelar
1. S'er organ competent entà iniciar eth procediment sancionador confirme era immobilizacion cautelar qu'establís er article 49, era persona responsabla o titulara des drets sus es mercadaries immobilizades a d'optar, segons eth grad de factibilitat, per bèra ua o bères ues des operacions següentes: 
a) Regularizar e esmendar era non conformitat des mercadaries, e adaptar ara normativa aplicabla era designacion en etiquetatge, es documents d'acompanhament o era presentacion.
b) Destinar es mercadaries a entitats sense ànim de lucre damb fin sociau o benefica, o ben a sectors desparièrs der alimentari.
c) Reexpedir o retornar es mercadaries ath lòc d'origina.
d) Destruïr es mercadaries.
2. Es despenes generades pes operacions a qué hè referéncia er apartat 1 son a cargue dera persona responsabla des mercadaries.
3. S'era persona responsabla o titulara des drets sus es mercadaries non òpte per ua des alternatives a qué hè referéncia er apartat 1, er organ competent n'a de decidir era destinacion.
4. Er organ competent, sense perjudici dera iniciacion deth procediment sancionador, s'ei eth cas, pòt ordenar eth lhèuament dera mesura preventiva se, coma conseqüéncia deth compromís dera persona responsabla o titulara des drets sus es mercadaries, se constate qu'es mercadaries immobilizades an estat regularizades o se les a dat ua des destinacions que determine er apartat 1.
Article 51. Multes coercitives
S'er operador non acomplís es activitats ordenades pera inspeccion o non aplique es mesures preventives adoptades, se li pòden impausar multes coercitives d'enquia 6.000 èuros damb ua periodicitat de tres mesi, enquiath compliment totau des obligacions impausades. Se se verifique qu'er incompliment dera norma compòrte un benefici economic major qu'er impòrt dera multa coercitiva, aguest se pòt incrementar enquiar impòrt deth benefici obtengut.
Títol VI. Deth regim sancionador
Capítol I. Infraccions
Article 52. Disposicions generaus
1. Son infraccions administratives en matèria vitivinicòla es accions o omissions tipificades per aguesta lei que se cometen en Catalonha.
2. Es infraccions tipificades per aguesta lei se classifiquen en leugères, grèus e fòrça grèus.
Article 53. Infraccions leugères
1. Se considèren infraccions leugères: 
a) Era existéncia d'errors o inexactituds en libres de registre, en declaracions relatives a radim, most e vin o es documents d'acompanhament, e es contradiccions entre es uns e es auti, s'era diferéncia entre er impòrt depausat e eth reau non supère eth 15% d'aguest darrèr.
b) Era presentacion de declaracions relatives a radim, most e vin dehòra deth termini reglamentari e laguens deth termini d'un mes a compdar dera finalizacion deth termini iniciau.
c) Era manca d'inscripcion des parcèles o explotacions d'autoconsum, empreses, mercadaries, productes e etiquetatge enes registres obligatòris qu'establís era normativa aplicabla e era manca de comunicacion immediata des variacions produsides.
d) Eth subministrament d'informacion incorrècta enes sollicituds o comunicacions relatives ara viticultura.
e) Era manca d'utilizacion d'ua autorizacion de naua plantacion pendent eth sòn periòde de vigéncia.
f) Era manca de comunicacion de quinsevolh modificacion enes donades administratives o agronomiques ath responsable deth Registre vitivinicòla de Catalonha.
g) Era plantacion d'ua vinha en ua localizacion desparièra dera especificada ena autorizacion, sense auer sollicitat ne auer autorizat era modificacion dera localizacion.
h) Er incompliment des obligacions e es compromisi qu'establís era normativa en matèria de potenciau viticòla que non sigue tipificat coma grèu.
i) Era reposicion de fauts que non acomplisque es condicions qu'establís aguesta lei.
j) Er adaiguament dera vinha sense autorizacion der organ de gestion dera denominacion d'origina.
k) Era manca de presentacion de libres de registre, sense causa justificada, quan seràn requeridi entath sòn contròl en actes d'inspeccion, a condicion qu'aguesta abséncia sigue esmendable.
l) Era manca d'actualizacion des libres de registre obligatòri se non a transcorrut mès d'un mes a compdar dera data en què s'aurie d'auer practicat eth prumèr assentament non reflectit.
m) Era expedicion de documents d'acompanhament invalidats per esmendes e er usatge de modèls de libres de registre, documents o declaracions que non s'ajusten as modèls obligatòris.
n) Era manca de bèra ua des indicacions obligatòries en etiquetatge o era presentacion des productes, exceptat de çò qu'establís er article 54.1.q, o eth hèt d'exprimir-la de faiçon desparièra dera reglamentària.
o) Era manca de bèth requisit relatiu as depòsits o envasi emplegadi en emmagazenatge o comercializacion des productes, includidi es relatius ara sua forma o ara sua capacitat nominau, as ligams sageradi o dispositius de barrament, o a mencions determinades qu'agen de figurar-i o identificar-les.
p) Er usatge, en etiquetatge o era presentacion, de mencions reservades entà determinadi productes, d'indicacions facultatives o d'autes indicacions que sonque siguen permetudes d'acòrd damb es condicions que i concorren o des quaus non se pogue establir era veracitat pr'amor que se tracte de hèts non verificables o pr'amor que ne manque ua pròva avienta e sufisenta.
q) Era aplicacion, de manèra desparièra dera legaument establida, de tractaments, practiques o procèssi autorizadi ena elaboracion o transformacion des productes que regule aguesta lei, a condicion que non i age risc entara salut.
r) Era manca de presentacion, en moment dera inspeccion, de certificats, de registres de compdabilitat o dera documentacion comerciau qu'empare era possession des productes, se se tracte de documents que s'an de susvelhar en madeish establiment.
s) Eth subministrament incomplèt dera informacion o era documentacion de besonh entàs foncions d'inspeccion e contròl administratius.
t) Er incompliment d'obligacions simplament formaus qu'impausen es disposicions generaus en vigor ena matèria regulada per aguesta lei.
2. Entàs operadors acuelhudi a ua denominacion d'origina protegida o indicacion geografica protegida, ath delà des que tipifique er apartat 1, son infraccions leugères: 
a) Es inexactituds o omissions enes donades e es justificatius previsti enes registres dera denominacion d'origina protegida o indicacion geografica protegida s'era diferéncia entre era quantitat inscrita e era reau non supère eth 5% dera darrèra.
b) Era manca de comunicacion de quinsevolh variacion qu'afècte as donades provedides en moment dera inscripcion enes registres dera denominacion d'origina protegida o indicacion geografica protegida, se non a transcorrut mès d'un mes des dera finalizacion deth termini establit.
c) Quinsevolh auta infraccion des obligacions qu'establís eth plec de condicions o era normativa intèrna aprovada per organ de gestion.
Article 54. Infraccions grèus
1. Son infraccions grèus:  
a) Era manca des libres de registre obligatòris, des documents d'acompanhament o des declaracions relatives a radim, most e vin, o ara sua gestion, en condicions non ajustades ara norma en vigor, qu'empedisque o dificulte era coneishença dera procedéncia, era natura, es caracteristiques, eth volum o era destinacion des productes vitivinicòles manipuladi en ua installacion, e tanben es errors, inexactituds o omissions qu'afècten as caracteristiques des productes o mercadaries consignadi.
b) Es inexactituds o es errors des anotacions enes libres de registre e des donades consignades enes documents d'acompanhament, es declaracions o es comunicacions ara Administracion relativa a radim, most e vin, s'era diferéncia entre era quantitat consignada e era reau supère eth 15% d'aguesta darrèra.
c) Er incompliment deth liurament de productes e sosproductes entà destillacions obligatòries d'ua campanha en periòde des cinc ans anteriors ara inspeccion.
d) Es inexactituds o es errors des anotacions enes registres compdables e des donades consignades enes documents d'acompanhament, es declaracions o es comunicacions ath Registre vitivinicòla relatives a radim, most e vin.
e) Era aportacion de donades fausses enes sollicituds relatives ara viticultura.
f) Era manca de presentacion de declaracions relatives a radim, most e vin, o era presentacion passat un mes deth finiment deth termini reglamentari.
g) Era plantacion de vinhes sense autorizacion en ua superfícia parièra ara arringada que, d'acòrd damb era norma en vigor, pogue generar ua autorizacion de replantacion.
h) Era plantacion d'ua vinha en ua localizacion desparièra dera especificada ena autorizacion, s'aguesta naua localizacion non s'aurie autorizat en cas qu'eth viticultor auesse sollicitat era modificacion de localizacion tau coma establís era norma deth potenciau viticòla.
i) Era plantacion o era mantenença d'ua plantacion damb varietats de radim de vinificacion o de pòrtaempèuts non classificadi pera autoritat competenta, o era destinacion a vinificacion deth radim que produsissen aguestes vinhes, damb era excepcion des plantacions experimentaus.
j) Era destinacion des productes a usatges non conformes ara norma deth potenciau viticòla.
k) Er incompliment des compromisi aqueridi en çò que concernís as critèris de prioritat establidi ena concession d'autorizacions de naua plantacion de vinha.
l) Era comercializacion de radim damb destinacion ara produccion de vins d'ua denominacion d'origina protegida o indicacion geografica protegida s'aguesta presentèc limitacions a naues plantacions o restriccions a replantacions de vinha pendent era campanha que s'autorizèc era plantacion d'a on proven eth radim, a condicion qu'aguesta plantacion siguesse subjècta as dites limitacions o restriccions.
m) Era anotacion en Registre vitivinicòla de Catalonha d'ua pesada de radim procedent d'ua parcèla viticòla s'era procedéncia reau deth radim ei ua auta parcèla ena quau eth liuraire de cuelhuda non cònste coma tau en Registre vitivinicòla de Catalonha.
n) Era anotacion en Registre vitivinicòla de Catalonha d'ua pesada de radim damb un pes superior ara pesada qu'eth liuraire de cuelhuda a liurat.
o) Era manca d'actualizacion des libres de registre, s'a transcorrut mès d'un mes a compdar dera data en qué s'aurie agut de hèr eth prumèr assentament.
p) Era utilizacion –en etiquetatge, es envasi, es embalatges, es catalògs, es pagines web, era presentacion o era publicitat des productes– de denominacions, indicacions, qualificacions, expressions, simbèus, imatges o signes enganhosi o era natura des quaus pogue indusir a confusion o error as persones a qui s'adrecen per çò que hè ara procedéncia, era origina, era natura, es caracteristiques o es proprietats des productes, o per çò que hè ara identitat e qualitat des persones qu'an participat ena produccion, era elaboracion, er embotelhament o era distribucion, e tanben era utilizacion d'envasi que, peth hèt d'èster reservadi a vins determinadi, pogue crear ua opinion erronèa en çò que concernís ara origina deth producte o non permete de verificar-lo.
q) Era comercializacion de productes en qué se hèsque usatge deth nòm o des signes distintius d'un producte vinic protegit se non an superat eth procès d'empara qu'establís era norma o ne suplanten d'autes qu'ac an hèt, o s'an perdut er emparament e se les proïbís era utilizacion de quinsevolh mencion reservada.
r) Era omission ena etiqueta dera arrason sociau responsabla, era manca d'etiqueta o de retolacion indelebila obligatòria, o era utilizacion d'envasi o embalatges que non complisquen es requisits qu'establís era norma aplicabla.
s) Era manca de bèra ua des indicacions obligatòries, en tot includir-i era deth lòt, ena etiqueta o ena presentacion des productes, o era expression desparièra dera que correspon d'acòrd damb era norma corresponenta.
t) Es fraudes ena natura, era composicion, era qualitat, eth pes o eth volum, o quinsevolh discordància entre es caracteristiques reaus des productes de qué se tracte e es aufèrtes peth productor, er elaborador o er embalador, e tanben quinsevolh acte de natura similara eth resultat deth quau sigue er incompliment des caracteristiques des productes qu'establís era legislacion.
u) Era elaboracion, era transformacion o era comercializacion de productes enes quaus, sense méter en risc era salut, s'agen incorporat o sostrèt elements o substàncies non autorizades exprèssament pera norma corresponenta o que s'agen emplegat tractaments o practiques enologics non admetudi o exprèssament proïbidi.
v) Era expedicion, era comercializacion o era circulacion de vins emparadi pes denominacions d'origina protegides o indicacions geografiques protegides sense èster provedidi des contraetiquetes, es ligams sageradi de contròl o quinsevolh mejan de contròl establit pera norma o per un acòrd der organ de gestion dera denominacion d'origina protegida o indicacion geografica protegida, s'ei eth cas.
w) Er incompliment des proïbicions exprèsses establides pera norma europèa en çò que tanh ara utilizacion, era fermentacion alcoolica, era obtencion, era barreja, era addicion ath vin o era transformacion de determinadi productes, e tanben era metuda en circulacion, era aufèrta o eth liurament entath consum uman de productes que non siguen permetudi, exceptat qu'era operacion corresponenta sigue corbida per ua excepcion exprèssa.
x) Era possession de maquinària, installacions o productes non autorizadi entara elaboracion o er emmagazenatge de vin o most en locaus des indústries elaboradores o envasadores, se non compòrten risqui entara salut.
y) Era utilizacion indeguda, peth hèt de non auer arreconeishut eth dret, d'indicacions, nòms comerciaus, marques, simbèus o emblèmes que hèsquen referéncia as nòms protegidi per bèth un des sistèmes d'emparament dera origina e era qualitat des vins qu'establís era norma, o qu'agen similitud fonetica o poguen indusir a confusion sus era natura, era qualitat o era origina des productes, encara que vagen acompanhadi des tèrmes tipe, estil, genre, imitacion o succedanèu, o d'autes d'analògs.
z) Era utilizacion, se non s'i a dret, des mencions de caracteristiques des vins reservadi a vins protegidi per ua denominacion d'origina o ua indicacion geografica.
a') Era oposicion ara prenuda de mòstres, era manca d'atencion des requeréncies dera inspeccion, eth desaubediment reïterat ara Administracion, eth retard injustificat o era negativa a provedir informacion o documentacion de besonh entàs foncions d'inspeccion e contròl administratiu, e tanben era aportacion de documentacion o informacion faussa.
b') Era manipulacion o disposicion de quinsevolh forma de mercadaries intervengudes preventivament o er incompliment des mesures preventives adoptades pera Administracion, sense compdar damb era autorizacion der organ competent, se non s'acredite que compòrten un risc entara salut, a condicion qu'aguest hèt non represente ua violacion des ligams sageradi e qu'es mercadaries intervengudes non gesquen deth recinte.
c') Era comission d'infraccions leugères se, enes tres ans anteriors, eth transgressor a estat sancionat, per mejan d'ua resolucion administrativa fèrma, pera comission de dues infraccions leugères corresponentes a ua madeisha infraccion des tipificades per article 53.
2. Entàs operadors acuelhudi a ua denominacion d'origina protegida o indicacion geografica protegida, ath delà des que tipifique er apartat 1, son infraccions grèus: 
a) Es inexactituds o omissions enes donades e es documents justificatius qu'en cada cas calgue enes registres dera denominacion d'origina protegida o indicacion geografica protegida, s'era diferéncia entre era quantitat consignada e era corrècta supère eth percentatge qu'establís era norma estatau o autonomica, coma correspone, qu’en cap de cas non pòt èster superiora ath 5% dera dita diferéncia.
b) Er incompliment deth plec de condicions sus practiques de produccion, elaboracion, transformacion, conservacion, envielhiment, transpòrt, condicionament, etiquetatge, envasament e presentacion.
c) Era expedicion, comercializacion o circulacion de vins emparadi sense èster provedidi des contraetiquetes, es ligams sageradi numerotadi o quinsevolh aute mejan de contròl qu'establisque eth plec de condicions.
d) Era elaboracion, er envasament o er etiquetatge de vins emparadi en installacions non inscrites ena denominacion d'origina protegida o indicacion geografica protegida.
e) Quinsevolh auta infraccion deth plec de condicions dera denominacion d'origina protegida o indicacion geografica protegida, o des acòrds deth sòn organ de gestion en matèria de produccion, elaboracion o caracteristiques des vins emparadi.
f) Er usatge, sense auer-ne dret, des nòms protegidi a qué hè referéncia er article 20.
g) Er usatge ena elaboracion de productes emparadi per ua denominacion d'origina protegida o indicacion geografica protegida de radim procedent de parcèles en qué es rendiments an estat superiors as autorizadi.
h) Era existéncia de radim, most o vin en un cerèr inscrit sense era documentacion obligatòria que n'empare era origina coma producte entara denominacion d'origina protegida, o era existéncia en un cerèr de documentacion qu'acredite ues existéncies de radim, most o vin emparat sense era existéncia d'aguesti productes. Es existéncies de vin en cerèr an de coïncidir damb es existéncies declarades documentaument, maugrat que s'admet ua tolerància deth 2% en mès o en mens, damb caractèr generau, e der 1% entàs denominacions d'origina protegides qualificades.
i) Era actuacion d'un operador qu'elabòre, envase, emmagazine, envielhisque o comercialize productes viticòles en tot hèr usatge deth nòm d'ua denominacion d'origina protegida o ua indicacion geografica protegida sense èster inscrit en registre o registres que li corresponen.
Article 55. Infraccions fòrça grèus
1. Son infraccions fòrça grèus: 
a) Er incompliment deth liurament de productes entàs destillacions obligatòries de dues o mès campanhes en periòde des cinc ans anteriors ara inspeccion.
b) Era elaboracion, transformacion o comercializacion des productes reguladi per aguesta lei per mejan de tractaments, practiques o procèssi aplicadi que compòrten un risc entara salut.
c) Era manca d'indicacion en etiquetatge e presentacion des vins d'elements sufisents entà diferenciar clarament era sua qualificacion e procedéncia, a fin d'evitar era confusion des consumidors, derivada dera utilizacion d'ua madeisha marca, nòm comerciau o arrason sociau ena comercializacion de vins corresponents a desparièrs nivèus d'emparament o procedenti de desparièrs encastres geografics.
d) Era falsificacion de productes o era venda de productes faussificadi.
e) Era possession de maquinària, installacions o productes non autorizadi entara elaboracion o er emmagazenatge de vin o most en locaus des indústries elaboradores o envasadores, se compòrten risqui entara salut.
f) Era negativa absoluta e tota auta obstruccion dera actuacion des servicis d'inspeccion o des organs de contròl e qualificacion, e era aportacion de documentacion damb informacion faussa.
g) Era manipulacion, eth traslat o era disposicion, sense autorizacion, de mercadaries intervengudes preventivament, se se viòlen es ligams sageradi o s'es mercadaries gessen des installacions que s'intervengueren.
h) Es coaccions, menaces, afronts, represalhes, agressions e autes formes de pression ath personau ath servici des administracions publiques qu'age atribuïdes foncions d'inspeccion o de contròl administratiu.
i) Era comission d'infraccions grèus se, enes dus ans anteriors, eth transgressor a estat sancionat per mejan d'ua resolucion administrativa fèrma pera comission de ua auta infraccion grèu tipificada per article 54.1.
2. Entàs operadors acuelhudi a ua denominacion d'origina protegida o indicacion geografica protegida, ath delà des que tipifique er apartat 1, son infraccions fòrça grèus: 
a) Er usatge, se non s'i a dret, d'indicacions, nòms comerciaus, marques, simbèus o emblèmes que hèsquen referéncia as nòms emparadi per ua denominacion d'origina protegida o ua indicacion geografica protegida, o que, pera sua similitud fonetica o grafica damb es nòms protegidi o damb es signes o emblèmes que les siguen caracteristics, poguen indusir a confusion sus era natura, era qualitat o era origina des productes, encara que vagen precedidi pes tèrmes tipe, estil, genre, imitacion o succedanèu, o per autes d'analògs.
b) Er usatge des nòms protegidi a què hè referéncia er article 20 en productes as quaus s'age negat exprèssament.
c) Era possession, negociacion o utilizacion indeguda des documents, etiquetes, contraetiquetes, ligams sageradi e d'auti elements d'identificacion pròpria des vins emparadi per ua denominacion d'origina protegida o ua indicacion geografica protegida, e tanben era faussificacion d'aguesti, a condicion qu'açò non sigue constitutiu de delicte o fauta.
Article 56. Infraccions e sancions des entitats de contròl e certificacion
1. Es entitats de contròl e certificacion cometen ua infraccion leugèra enes casi següents: 
a) Se non comuniquen enes terminis qu'establís er article 45.2 tota era informacion relativa as sues accions, era ordenacion e es operadors subjèctes ath sòn contròl que resulte de besonh entà supervisar-les.
b) Se se produsís un retard injustificat, inferior a un mes, ena realizacion des verificacions sollicitades pera autoritat competenta.
c) Se s'emeten repòrts en çò que concernís as sues accions o assagi eth contengut des quaus non sigue basat en observacions dirèctes e circonstanciades, amassades per escrit e soscrites per ua persona identificada.

d) Se s'escarten injustificadament de çò qu'establissen es sòns procediments d'accion.
2. Es entitats de contròl e certificacion cometen ua infraccion grèu enes casi següents: 
a) S'an estat sancionades damb anterioritat per ua infraccion leugèra, per mejan d'ua resolucion administrativa fèrma, peth tresau viatge en un madeish periòde de dètz-e-ueit mesi.
b) Se se produsís un retard injustificat, parièr o superior a un mes, ena realizacion des verificacions sollicitades pera autoritat competenta.
c) Se s'emeten repòrts o resultats d'assagi, inspeccions o pròves eth contengut des quaus non se correspon damb era realitat o que son incomplèts, per ua constatacion insufisenta des hèts o per ua aplicacion deficienta des normes tecniques.
3. Es entitats de contròl e certificacion cometen ua infraccion fòrça grèu enes casi següents: 
a) Se non acomplissen es condicions essenciaus prenudes en compde en concedir-les era autorizacion corresponenta. Se compren per condicions essenciaus dera autorizacion es restacades damb era competéncia tecnica dera entitat, era independéncia, era imparcialitat, era objectivitat e era confidencialitat.
b) Se son sancionades, per mejan d'ua resolucion administrativa fèrma, damb era suspension peth dusau viatge en un madeish periòde de tres ans.
c) Se s'emeten repòrts o resultats d'assagi, inspeccions o pròves eth contengut des quaus non se correspon damb era realitat o que son incomplèts, per ua insufisenta constatacion des hèts o per ua aplicacion deficienta des normes tecniques, se ne resulte un damatge fòrça grèu o ne derive un perilh fòrça grèu o imminent entàs persones, era flòra, era fauna o eth miei ambient.
4. Es infraccions leugères que tipifique aguest article se sancionen damb ua admonestacion.
5. Es infraccions grèus que tipifique aguest article se sancionen damb ua suspension dera autorizacion per un periòde non superior a sies mesi.
6. Es infraccions fòrça grèus que tipifique aguest article se sancionen damb era revocacion dera autorizacion.
7. Era incoacion e era instruccion des procediments sancionadors relatius as entitats de certificacion e contròl corresponen ar Institut Catalan dera Vinha e eth Vin.
Article 57. Concurréncia d'infraccions
Se concorren dues infraccions o mès imputables a ua madeisha persona e bèra ua d'aguestes infraccions ei eth mejan de besonh entà cométer era auta o ua des autes, s'a d'impausar ad aguesta persona, coma sancion conjunta, era que corresponerà ara infraccion mès grèu.
Article 58. Responsabilitat des infraccions
1. Son responsables des infraccions cometudes per çò que concernís as productes envasadi e damb eth dispositiu de barrament intègre: 
a) Era firma o era arrason sociau que figure ena etiqueta o enes documents d'acompanhament. S'i figure mès d'ua firma, nominativament o per quinsevolh indicacion que ne permete era identificacion cèrta, aguestes firmes an d'arrespóner solidàriament des infraccions. Atau madeish, son responsables solidaris des infraccions es fabricants, es elaboradors o es envasadors que non figuren ena etiqueta se se'n pròve era connivéncia o s'an participat ena comission dera infraccion. Ena suposicion que s'agen faussificat era etiqueta o es documents d'acompanhament, era responsabilitat correspon a qui age hèt era faussificacion o comercialize es productes damb coneishença dera faussificacion.
b) Es persones que comercializen productes non conformes ara norma, se der etiquetatge o es documents d'acompanhament se ne dedusís dirèctament era infraccion.
c) Es comercializadors deth producte, s'eth producte envasat non pòrte es donades de besonh entà identificar es responsables, exceptat que se ne pogue identificar es envasadors, sense perjudici dera responsabilitat que correspone as tenidors.
2. Son responsables des infraccions en productes a galet, productes envasadi sense etiqueta o productes damb etiqueta en qué non figure cap de firma o arrason sociau es envasadors o es comerçants qu'agen eth producte o que lo comercializen, exceptat que se pogue identificar de manèra cèrta era responsabilitat d'un tenidor anterior, sense perjudici dera responsabilitat que correspone ar actuau.
3. Es titulars des explotacions e, subsidiàriament, eth proprietari d'aguestes son responsables des infraccions relatives a plantacions, a replantacions, a reposicions de fauts o a reg. Es liuraires de cuelhuda e es titulars des cerèrs son es responsables des inexactituds o es errors des anotacions, declaracions o comunicacions ath Registre vitivinicòla de Catalonha relatives a radim.
4. Son responsables subsidiàriament des infraccions cometudes pes persones juridiques, includidi es organs de gestion des vins protegidi damb ua denominacion d'origina protegida o ua indicacion geografica protegida e es organismes o organs d'inspeccion o contròl, es administradors o titulars d'aguesti organs e organismes que non hèsquen es actes dera sua competéncia de besonh entath compliment des obligacions transgredides, que consentisquen er incompliment per part de qui d'eri depene o qu'adòpten acòrds que hèsquen possibles es dites infraccions.
5. Es tecnicians responsables dera elaboracion, er envasament o eth contròl intèrn son responsables subsidiàriament des infraccions dirèctament restacades damb era sua activitat professionau.
6. Es transportaires que pòrten mercadaries sense era documentacion avienta son consideradi responsables se se ne pròve era connivéncia damb es responsables.
7. S'ena comission d'ua madeisha infraccion i a participat mès d'ua persona, fisica o juridica, era responsabilitat ei solidària.
8. Era responsabilitat administrativa pes infraccions que tipifique aguesta lei ei compatibla damb era exigéncia ath transgressor dera reposicion dera situacion alterada a sòn estat originari e damb era indemnizacion per maus e damnatges, e ei independent dera responsabilitat civiu, penau o d'un aute orde que, s’ei pertinent, se pogue exigir d'acòrd damb er ordenament juridic.
Capítol II. Sancions e competéncia sancionadora
Article 59. Sancions
1. Es infraccions leugères se sancionen damb era aplicacion d'un avertiment o ua sancion pecuniària d'entre 100 e 2.000 èuros. Aguest impòrt se pòt excedir enquia corbir era valor des mercadaries, es productes o es superfícies objècte dera infraccion. En matèria de viticultura, era valor des productes se calcule dera manèra que determine er apartat 2.
2. Es infraccions grèus se sancionen damb era aplicacion d'ua sancion pecuniària d'entre 2.001 e 30.000 èuros. Aguest impòrt se pòt excedir enquia arribar ath 5% deth volum de vendes deth producte objècte d'infraccion. corresponent ar exercici economic immediatament anterior ath dera iniciacion deth procediment sancionador. En cas d'infraccions grèus en matèria especifica de viticultura, er impòrt dera sancion va dera valor dera produccion afectada ath quintuple d'aguesta valor. Era produccion afectada se calcule en tot multiplicar era produccion annau mejana per ectara en quinquenni precedent ena zòna o província a on sigue era superfícia afectada peth prètz mejan ponderat en madeish periòde e ena madeisha zòna e província.
3. Es infraccions plan grèus se sancionen damb era aplicacion d'ua sancion pecuniària d'entre 30.001 e 300.000 èuros. Aguest impòrt se pòt excedir enquia arribar ath 10% deth volum de vendes deth producte objècte d'infraccion. corresponent ar exercici economic immediatament anterior ath dera iniciacion deth procediment sancionador.
4. Es sancions establides per aguesta lei son compatibles damb era pèrta o era retirada de drets economics que regule era norma dera Union Europèa, der Estat o dera Generalitat.
5. Enes supòsits d'infraccions plan grèus se pòt impausar coma sancion accessòria eth barrament temporau dera empresa sancionada per un periòde maxim de cinc ans.
6. Era infraccion tipificada per article 54.1.i se sancione damb era multa qu'establís er apartat 2 deth present article e damb era sancion accessòria consistenta ena arringada dera vinha. Es despenses que ne deriven an d'anar a cargue dera persona o persones sancionades.
7. S'es infraccions grèus son cometudes per operadors acuelhudi a un nivèu d'emparament e afècten aguest nivèu d'emparament, se pòt impausar coma sancion accessòria era pèrta temporau der usatge deth nòm protegit per un periòde maxim de tres ans. Se se tracte d'infraccions plan grèus, se pòt impausar coma sancion accessòria era pèrta temporau per un periòde de cinc ans o era pèrta definitiva d'aguest usatge.
Article 60. Gradacion des sancions
1. Entà determinar era sancion que correspon d'aplicar, laguens eth tram determinat entà cada infraccion, s'an de tier en compde es critèris següents: 
a) Era existéncia d'intencionalitat o negligéncia.
b) Era reiteracion, comprenuda coma era concurréncia de mès d'ua irregularitat o infraccion que se sancionen en un madeish procediment.
c) Era natura des damatges causadi.
d) Era recidiva. As efèctes d'aguesta lei, se compren per recidiva era comission, en un periòde de tres ans, de mès d'ua infraccion dera madeisha natura, se s'an declarat per resolucion fèrma.
e) Eth volum de vendes o de produccion e era posicion dera empresa infractora en sector vitivinicòla.
f) Era reconeishença e era esmenda des infraccions abans que se resòlve eth procediment sancionador corresponent.
g) Era quantitat e era valor deth vin e eth most qu'an estat objècte dera infraccion.
h) Es ectares de vinha e era valor deth radim qu'an estat objècte dera infraccion.
i) Eth temps transcorrut d'ençà que s'a cometut era infraccion.
2. Er impòrt dera sancion se pòt minorar motivadament s'es hèts constitutius dera infraccion sancionada ocasionen, ath madeish temps, era pèrta o retirada de beneficis europèus en proporcion ara pèrta o retirada efectiva d'aguesti beneficis. Atau madeish, se pòt minorar motivadament era sancion, en tot atier es circonstàncies especifiques deth cas, se resulte excessivament onerosa.
3. S'ena instruccion deth corresponent procediment sancionador se determine er impòrt deth benefici illicit obtengut pera comission des infraccions sancionades, era sancion impausada non pòt èster en cap de cas inferiora ar impòrt deth benefici.
Article 61. Competéncia e procediment sancionador
1. Son competents entà acordar era incoacion de procediments sancionadors e, s'ei procedent, mesures preventives eth director des servicis territoriaus deth departament competent en matèria d'agricultura se se tracte d'infraccions en matèria viticòla e eth director generau competent en matèria de qualitat agroalimentària se se tracte d'infraccions en matèria vinicòla.
2. Son organs competents entà resòlver eth procediment sancionador: 
a) Per infraccions leugères, en matèria vinicòla, eth director generau competent en matèria de qualitat agroalimentària, e en matèria viticòla, eth director des servicis territoriaus corresponents deth departament competent en matèria d'agricultura.
b) Per infraccions grèus, en matèria vinicòla, eth director generau competent en matèria de qualitat agroalimentària, e en matèria viticòla, eth director des servicis territoriaus corresponents deth departament competent en matèria d'agricultura.
c) Pes infraccions leugères e grèus cometudes pes entitats de certificacion e contròl, eth director der Institut Catalan dera Vinha e eth Vin.
d) Per infraccions plan grèus, en matèria vinicòla, eth conselhèr competent en matèria d'agricultura, e en matèria viticòla, eth director generau competent en matèria d'agricultura.
Article 62. Prescripcion e caducitat
1. Es infraccions e sancions plan grèus qu'establís aguesta lei prescriuen ath cap de tres ans; es grèus, ath cap de dus ans, e es leugères, ath cap d'un an.
2. Eth termini entà resòlver un procediment sancionador e notificar-ne era resolucion ei de dètz mesi a compdar dera incoacion der expedient.
Article 63. Avertiments
Se, coma conseqüéncia d'ua inspeccion, se verifique era existéncia d'irregularitats, er organ competent entà incoar eth procediment sancionador pòt avertir ara empresa operadora o ara entitat de certificacion e contròl entà que corregisque es defèctes detectadi, a condicion que non age estat avertida en darrèr an per un hèt parièr o similar e qu'era infraccion sigue tipificada coma leugèra.
Títol VII. Der Institut Catalan dera Vinha e eth Vin  
Capítol I. Natura e foncions
Article 64. Natura der Institut Catalan dera Vinha e eth Vin
1. Er Institut Catalan dera Vinha e eth Vin (Incavi) se configure coma un organisme autonòm, de caractèr administratiu, damb autonomia economica e financèra, personalitat juridica pròpria e capacitat d'obrar entath compliment des foncions qu'establissen aguesta lei e es autes que li siguen aplicables.
2. Er Institut Catalan dera Vinha e eth Vin se somet, tà çò que tanh ath regim juridic, as disposicions d'aguesta lei e des reglaments que la despleguen, ath sòn estatut juridic e as autes disposicions que li siguen aplicables.
3. Er Institut Catalan dera Vinha e eth Vin s'adscriu ath departament competent en matèria d'agricultura.
Article 65. Foncions der Institut Catalan dera Vinha e eth Vin
Son foncions der Institut Catalan dera Vinha e eth Vin: 
a) Amiar a tèrme es accions que, en matèria vitivinicòla, determine eth departament competent en matèria d'agricultura e qualitat agroalimentària.
b) Exercir es competéncies en matèria de viticultura e enologia qu'exprèssament li siguen atribuïdes.
c) Exercir era competéncia deth contròl e era supervision des entitats certificadores.
d) Collaborar damb es sectors economics e sociaus e damb es consumidors enes matèries restacades damb era vinha e eth vin.
e) Hèr, coma organisme especializat deth departament competent en matèria de viticultura, en collaboracion damb er Institut de Recèrca e Tecnologia Agroalimentàries, e en matèria de recèrca, experimentacion, difusion e analisi entara orientacion e era melhora productiva, accions de sostenibilitat mieiambientau dera produccion vinica, de coneishença des mercats vinicòles e de melhorament des procediments d'aplicacion dera norma qu'afècte as sectors vitivinicòla e dera qualitat en matèria de viticultura e d'enologia.
f) Exercir era tutela des organs de gestion des denominacions d'origina protegides o indicacions geografiques protegides
g) Collaborar damb es agents deth sector vitivinicòla ena coneishença dera estructura economica, es mercats vitivinicòles e era cadea de valor d'aguest sector.
h) Hèr accions coma organisme especializat deth departament competent en matèria d'agricultura, en çò que tanh ath contròl de qualitat fisicoquimica e sensoriau, per mejan des laboratòris e eth Panèl de Tast Oficiau de Vins de Catalonha, e hèr es analisis oficiaus entàs quaus sigue autorizat.
i) Exercir es competéncies tà çò que tanh ara vigilància, eth contròl e es certificacions des denominacions d'origina protegides vitivinicòles, enes tèrmes qu'establís aguesta lei.
j) Velhar pera traçabilitat des productes vitivinicòles.
k) Informar sus era reconeishença, era suspension o era revocacion des organs de gestion des denominacions d'origina protegides o indicacions geografiques protegides.
l) Eméter un repòrt obligatòri e tramitar er expedient corresponent en çò que concernís as plecs de condicions des denominacions d'origina protegides e en çò que concernís as reglaments des denominacions d'origina protegides e as sues modificacions.
m) Impulsar era promocion des vins de qualitat emparadi per ua denominacion d'origina protegida o ua indicacion geografica protegida, autant en mercat interior coma enes mercats internacionaus.
n) Impartir corsi as consumidors sus era coneishença e eth bon usatge des productes vinics, e tanben fomentar e organizar corsi d'especializacion e de reciclatge de tecnicians e professionaus en matèria de viticultura e d'enologia, e collaborar damb universitats, associacions, collègis professionaus e centres de recèrca.
o) Actuar coma organ de coordinacion e assessorament des denominacions d'origina protegides e es indicacions geografiques protegides vitivinicòles.
p) Promòir eth papèr des hemnes e era igualtat de genre en tot establir estrategies de foment des iniciatives des hemnes, era formacion e er assessorament especifics en matèria vitivinicòla, en connexion damb era gestion economica des explotacions agràries.
q) Establir acòrds damb es universitats e d’auti centres de formacion entà impulsar programes especifics de formacion entàs desparièrs agents dera cadea alimentària deth sector vitivinicòla, e tanben establir acòrds e mesures de supòrt ara modernizacion de productors e empreses deth sector entà melhorar-ne era viabilitat.
r) Establir mecanismes permanents e protocòls de trabalh e coordinacion damb er Institut de Recèrca e Tecnologia Agroalimentàries, es universitats e es centres de recèrca entà melhorar era innovacion damb naui productes e varietats de maxima qualitat, e tanben entà trobar varietats e coitius mès sostenibles que contribuïsquen a mitigar eth cambi climatic.
s) Crear mecanismes entà melhorar era transparéncia en prètz de venda deth radim per part des productors, damb er objectiu d'evitar era venda per jos deth prètz de còst; potenciar mecanismes de coordinacion e mediacion entre toti es agents dera cadea alimentària entà evitar-i situacions d'abús, e establir ua coordinacion constanta damb d’auti departaments e administracions publiques qu'agen competéncies en encastre agrari, de consum, de salut o de competéncia damb er objectiu d'evitar era falhida des productors de radim.
t) Elaborar un pressupòst annau entara promocion e eth foment dera cultura deth vin.
u) Impulsar, de manèra coordinada damb eth Conselh Catalan dera Produccion Agrària Ecologica, era produccion de vin ecologic, de qualitat e proximitat, en tot acompanhar e en tot aconselhar es productors sus es varietats, eth procediment d'elaboracion e era comercializacion deth vin mès idonèu, e sus es auti ahèrs avienti.
v) Es autes que li mane eth departament competent en matèria d'agricultura e qualitat agroalimentària.
Capítol II. Estructura organica basica
Article 66. Organs de govèrn der Institut Catalan dera Vinha e eth Vin
Son organs de govèrn der Institut Catalan dera Vinha e eth Vin: 
a) Eth president.
b) Eth Conselh Rector.
c) Eth director.
Article 67. Eth president 
1. Eth president der Institut Catalan dera Vinha e eth Vin ei eth conselhèr competent en matèria d'agricultura.
2. Corresponen ath president der Institut Catalan dera Vinha e eth Vin es foncions següentes: 
a) Definir era politica generau der Institut.
b) Exercir era representacion e era direccion superiors der Institut.
c) Impulsar e supervisar es activitats der Institut.
d) Presidir eth Conselh Rector e eth Conselh Assessor, convocar-ne es reünions, dirigir-ne es sessions e velhar peth compliment des acòrds qu'adòpten aguesti organs.
e) Aprovar er avantprojècte de pressupòst der Institut.
f) Es que li atribuïssen es disposicions legaus e es que non son cap assignades as auti organs.
Article 68. Conselh Rector
1. Eth Conselh Rector der Institut Catalan dera Vinha e eth Vin ei format pes membres següents: 
a) Eth president, qu'ei eth conselhèr competent en matèria d’agricultura.
b) Eth secretari generau deth departament competent en matèria d'agricultura.
c) Eth director generau competent en matèria de qualitat agroalimentària.
d) Eth director generau competent en matèria d'agricultura.
e) Eth director der Institut.
f) Un secretari, damb votz e sense vòt, qu'ei nomentat peth president e qu'a d'èster un foncionari adscrit ar Institut. Li corresponen es foncions qu'establís era norma en vigor en matèria d'organs collegiadi.
2. Eth Conselh Rector der Institut Catalan dera Vinha e eth Vin s'amasse en session ordinària aumens dus viatges er an, e en session extraordinària, cada viatge qu'ac decidisque era presidéncia o ac solliciten aumens dus des sòns membres.
3. Eth Conselh Rector der Institut Catalan dera Vinha e eth Vin, a prepausa deth director, pòt acordar era creacion des comissions assessores que considère avientes entath compliment des foncions qu'aguesta lei atribuís ar Institut.
Article 69. Foncions deth Conselh Rector
1. Correspon ath Conselh Rector der Institut Catalan dera Vinha e eth Vin establir-ne es critèris generaus d'actuacion e avalorar periodicament es resultats obtengudi.
2. En encastre dera foncion generau qu'establís er apartat 1, corresponen ath Conselh Rector der Institut Catalan dera Vinha e eth Vin es foncions especifiques següentes: 
a) Aprovar era prepausa d’avantprojècte de pressupòst.
b) Aprovar era memòria annau.
c) Aprovar es reglaments intèrns d'ordenacion e foncionament deth Conselh Rector e deth Conselh Assessor.
d) Eméter un repòrt sus es projèctes de normes legaus o reglamentàries qu'afècten eth sector vitivinicòla.
e) Aprovar era prepausa de taxes e prètzi publics e, s'ei procedent, des exempcions e es ajudes.
f) Es auti qu'eth president o eth director li atribuïsquen.
3. Eth Conselh Rector der Institut Catalan dera Vinha e eth Vin se regís pes disposicions sus eth foncionament des organs collegiadi dera Administracion dera Generalitat.
Article 70. Eth director 
1. Eth director der Institut Catalan dera Vinha e eth Vin ei nomentat peth Govèrn, a prepausa deth conselhèr competent en matèria d'agricultura.
2. Son foncions deth director der Institut Catalan dera Vinha e eth Vin: 
a) Elaborar er avantprojècte de pressupòst der Institut e executar-lo.
b) Dirigir es servicis e era direccion de recorsi umans der Institut e executar es acòrds deth Conselh Rector.
c) Aprovar es expedients de contractacion der Institut.
d) Representar ordinàriament er Institut.
e) Ordenar es despenes, d'acòrd damb era norma pressupostària.
f) Dirigir es activitats ordinàries der Institut.
g) Eméter un repòrt sus era reconeishença, era modificacion, era suspension o era revocacion des organs de gestion des denominacions d'origina protegides o indicacions geografiques protegides.
h) Quinsevolh auta foncion que li atribuïsque eth president o que non sigue reservada ath president.
Article 71. Conselh Assessor
1. Eth Conselh Assessor der Institut Catalan dera Vinha e eth Vin ei er organ collegiat qu'a coma fin promòir era participacion deth sector vitivinicòla e des departaments dera Generalitat que poguen contribuïr as objectius der Institut.
2. Era composicion deth Conselh Assessor der Institut Catalan dera Vinha e eth Vin e eth nomentament des membres s'an d'establir per reglament. En tot cas, s'a de garantir que ne siguen membres es presidents des organs de gestion des denominacions d'origina protegides. Eth conselhèr competent en matèria d'agricultura n'a d'exercir era presidéncia. Ena composicion deth Conselh Assessor s'a de procurar qu'era representacion d'òmes e hemnes sigue equilibrada.
3. Es foncions deth Conselh Assessor der Institut Catalan dera Vinha e eth Vin son: 
a) Eméter un repòrt sus es projèctes formuladi entath desplegament legislatiu e reglamentari dera norma vitivinicòla.
b) Conéisher es plans d'actuacion der Institut e, s'ei procedent, formular-i observacions e suggestions.
c) Conéisher era evolucion e es perspectives deth sector vitivinicòla, es plans de modernizacion e era orientacion productiva, èster-ne informat e, s'ei procedent, eméter repòrts sus aguesti ahèrs.
d) Aconselhar ar Institut en çò que concernís as sues activitats e foncions, e en çò que concernís as matèries e es estudis que li siguen manadi.
4. Eth Conselh Assessor der Institut Catalan dera Vinha e eth Vin s'a d'amassar en session ordinària un viatge ar an, aumens, e en session extraordinària tanti viatges coma calerà. Es reünions son convocades peth president, que ne fixe er orde deth dia.
5. Es sessions ordinàries deth Conselh Assessor der Institut Catalan dera Vinha e eth Vin s'an de convocar damb ua anticipacion minima de vint dies naturaus, e es sessions extraordinàries, de sèt dies naturaus.
6. Eth quòrum entara constitucion deth Conselh Assessor der Institut Catalan dera Vinha e eth Vin ei dera mitat mès un des membres. Eth president a vòt diriment en cas d’empat. Es acòrds s'adòpten per majoria des membres assistents.
Article 72. Regim economic e de contractacion
1. Er Institut Catalan dera Vinha e eth Vin, entath compliment des sues fins, a es bens e es recorsi economics següents: 
a) Es impòrts consignadi annaument enes pressupòsti dera Generalitat.
b) Es subvencions e es autes aportacions publiques o privades.
c) Eth producte des taxes, es prètzi publics e es auti revenguts que merite pera sua activitat.
d) Es bens e es drets que constituïssen eth sòn patrimòni, e es sòns productes e rendes.
e) Es contraprestacions derivades des convènis.
f) Es revenguts procedenti des operacions de credit de besonh entath compliment des sues fins.
g) Eth producte dera execucion des documents de garantia qu'impòse en exercici des sues competéncies.
h) Quinsevolh aute recors economic que li sigue atribuït legaument.
2. Eth regim juridic de contractacion der Institut Catalan dera Vinha e eth Vin ei eth qu'establís era legislacion sus contractes deth sector public.
3. Er organ de contractacion der Institut Catalan dera Vinha e eth Vin ei era direccion.
4. Eth regim patrimoniau der Institut Catalan dera Vinha e eth Vin ei eth qu'establís era norma sus eth patrimòni dera Administracion dera Generalitat.
Article 73. Recorsi administratius
1. Correspon ath president der Institut Catalan dera Vinha e eth Vin era competéncia entà resòlver es recorsi a ua instància superiora contra es actes deth director.
2. Es actes dictadi peth president der Institut Catalan dera Vinha e eth Vin agoten era via administrativa.
3. Correspon ath director der Institut Catalan dera Vinha e eth Vin era resolucion des recorsi a ua instància superiora contra es actes administratius dictadi pes presidents des comissions rectores des organs de gestion des denominacions d'origina protegides o indicacions geografiques protegides.
Títol VIII. Deth foment
Article 74. Foment dera cultura deth vin
Er Institut Catalan dera Vinha e eth Vin, amassa damb es departaments e organismes dera Generalitat, en collaboracion damb es entitats locaus e es agents sociaus e economics, a d'impulsar campanhes de promocion, difusion e informacion sus era valor deth sector dera vinha e eth vin e er emparament des vinhes. Aguestes campanhes an de garantir es aspèctes següents: 
a) Era informacion as consumidors sus es productes vinics e eth consum responsable.
b) Era educacion e era formacion des consumidors.
c) Eth foment dera vinha, en tot favorir eth respècte ath miei ambient e era sostenibilitat.
d) Er auviatge culturau qu'a significat ath long dera istòria eth coitiu dera vinha e era elaboracion deth vin, e eth foment der enotorisme.
e) Er impuls de vins elaboradi en Catalonha, tant en mercat interior coma ena rèsta dera Union Europèa e en d'auti païsi, mès que mès des vins damb denominacion d'origina protegida o indicacion geografica protegida embotelhadi ena zòna d'origina.
f) Era potenciacion der enotorisme coma factor de creacion d'aucupacion e de metuda en valor dera cultura deth vin. Entad açò, s'a de crear ua taula de trabalh damb es desparièrs agents dera cadea alimentària deth vin e es entitats toristiques que se considère avient.
Article 75. Formacion e foment dera transferéncia tecnologica
1. Er Institut Catalan dera Vinha e eth Vin, en collaboracion damb d'autes entitats e institucions, es organs de gestion des denominacions d'origina protegides o indicacions geografiques protegides e des ordenacions professionaus e sectoriaus, pòt hèr accions de melhorament dera formacion des vinicultors e viticultors en çò que concernís a: 
a) Era implantacion e es aplicacions des naues tecnologies.
b) Era fertilizacion e er emparament fitosanitari que garantisquen era obtencion d'ua produccion de qualitat.
c) Era coneishença dera eleccion deth moment optim de vrenha, deth suenh deth radim pendent eth transpòrt ath cerèr e des auti factors que repercutissen positivament ena qualitat des vins.
d) Era adopcion de mesures e comportaments que contribuïsquen a mitigar es efèctes deth cambi climatic.
2. Er Institut Catalan dera Vinha e eth Vin, en collaboracion damb eth departament competent en matèria de formacion professionau entara aucupacion o d'universitats, pòt impulsar accions de formacion adreçades ara qualificacion professionau des vinicultors e viticultors.
Disposicions addicionaus
Prumèra. Collaboracion interadministrativa
Es organismes e departaments dera Generalitat qu'agen competéncies en matèria d'agricultura e qualitat agroalimentària, de consum e salut, de cooperativisme, de miei ambient, de cultura e de torisme an d'establir protocòls de coordinacion damb es objectius de garantir eth desplegament corrècte d'aguesta lei, d'incrementar era efectivitat des contròls exigidi pera legislacion e d'auançar entara simplificacion administrativa.
Dusau. Vin ecologic
Eth vin ecologic se somet as normes generaus aplicables a tota sòrta de vins e as que l'afècten peth hèt d'emparar-se en ua denominacion d'origina protegida o ua indicacion geografica protegida, s'ei eth cas, sense perjudici des especificitats qu'establís era norma dera produccion agrària ecologica.
Tresau. Vins de produccion integrada e biodinamica
Es vins de produccion integrada e biodinamica se someten as normes generaus aplicables a tota sòrta de vins e as que les afècten peth hèt d'emparar-se en ua denominacion d'origina protegida o ua indicacion geografica protegida, s'ei eth cas, sense perjudici des especificitats qu'establís era norma que les ei pròpria.
Quatau. Organs de gestion supraautonomica
Era Administracion dera Generalitat a de participar, dera manèra que determine era norma especifica corresponenta, enes organs de gestion des denominacions d'origina protegides viniques er encastre geografic des quaus supère es limits de Catalonha. Aguesta participacion a de garantir sufisentament era competéncia dera Generalitat en matèria de denominacions e indicacions geografiques e de qualitat qu'establís er article 128 der Estatut d'autonomia.
Cincau. Melhorament der etiquetatge e er envàs
Er Institut Catalan dera Vinha e eth Vin a de promòir mesures concrètes entà facilitar era coneishença dera informacion includida en etiquetatge e er envàs, damb er objectiu de dar mès e melhora informacion ath consumidor e evitar practiques fraudolentes. Aguestes mesures an d'ajudar a melhorar era comercializacion e era imatge deth producte.
Siesau. Relacions damb d'auti productors
Es departaments competents an d'establir protocòls e mecanismes de coordinacion e comunicacion damb d'autes zònes productores de vin der Estat entà non impulsar mesures e normes contradictòries que prejudícien eth sector deth vin de desparièrs territòris.
Setau. Melhorament des exportacions
Es departaments competents an d'establir protocòls e procediments de collaboracion e coordinacion entre es agents deth sector deth vin e es departaments d'Agricultura, Ramaderia, Pesca e Alimentacion e d'Empresa e Coneishement e es sues entitats pròpries de promocion internacionau, entà ajudar a incrementar es exportacions as païsi potenciaument consumidors.
Ueitau. Programes de coitiu dera vinha e d'elaboracion deth vin enes zònes de montanha
Es departaments competents an de desplegar programes especifics de coitiu dera vinha e d'elaboracion deth vin enes zònes de montanha. Aguesti programes an de garantir un pressupòst, er acompanhament des productors e ua prepausa de varietats idonèes entath territòri e eth sòn clima, e tanben er impuls de finques experimentaus de coitius dera vinha en aguestes zònes de montanha.
Nauau. Viabilitat e sostenibilitat deth sector
Es diuèrsi organismes e departaments dera Generalitat competents an d'adoptar mesures de supòrt entà garantir era viabilitat e sostenibilitat deth sector, sustot tà çò que tanh ath melhorament des infrastructures d'adaiguament, as camins e as tecnologies dera informacion e era comunicacion.
Detzau. Emparament des zònes periurbanes
Es diuèrsi organismes e departaments dera Generalitat competents an de crear un programa d'emparament especiau des zònes productores de vin periurbanes entà evitar era pression urbanistica e protegir-ne era continuitat.
Onzau. Potenciacion deth tap de soro
Er Institut Catalan dera Vinha e eth Vin, d'acòrd damb es denominacions d'origina, a de potenciar eth tap de soro entar embalatge deth vin coma element de qualitat e innovacion en sector vitivinicòla.
Disposicion transitòria. Procediments anteriors
Es procediments duberts abans dera entrada en vigor d'aguesta lei se contunhen de tramitar d'acòrd damb çò qu'establís era norma anteriora.
Disposicion derogatòria
1. Se derògue era Lei 15/2002, deth 27 de junh, d'ordenacion vitivinicòla.
2. Se derògue eth Decrèt 474/2004, deth 28 de deseme, peth quau se desvolòpe era Lei 15/2002, deth 27 de junh, d'ordenacion vitivinicòla, exceptat des articles 3 a 14, 23 a 27, 34 a 56 e 67 a 73.
Disposicions finaus
Prumèra. Desplegament reglamentari
S’autorize ath Govèrn entà dictar es disposicions de besonh entà desplegar e executar aguesta lei, sense perjudici des abilitacions exprèsses de desplegament e execucion qu'aguesta lei establís en favor deth conselhèr competent en matèria vitivinicòla.
Dusau. Actualizacions, impòrts, sancions e penalizacions
S'autorize ath Govèrn entà actualizar, per mejan d'un decrèt, er impòrt des sancions e penalizacions qu'establís aguesta lei.
Tresau. Estructura organica der Institut Catalan dera Vinha e eth Vin
Eth Govèrn a de regular era estructura organica der Institut Catalan dera Vinha e eth Vin per mejan d'un decrèt.
Quatau. Supletorietat
En tot aquerò que non sigue regulat per aguesta lei, s'aplique supletòriament era Lei 14/2003, deth 13 de junh, de qualitat agroalimentària.
Cincau. Entrada en vigor
Aguesta lei entre en vigor ath cap de dus mesi d’auer estat publicada en Diari Oficial de la Generalitat de Catalunya.

